
MINUTI 

Il-Minuti tal-Laqgħa Nru. 6 li saret  fis-27 ta' Jannar, 1997 ġew konfermati.

  THE CHAIRMAN (Onor. Leo Brincat):  Wara l-konferma tal-minuti, ngħaddu għat-tieni item fuq l-aġenda.

AMBAXXATA MALTIJA F'PARIĠI - B'RIFERENZA GĦALL-MISTOQSIJA PARLAMENTARI NRU. 12718 TAT-TMIEN LEĠISLATURA

  THE CHAIRMAN: Nistieden lis-Segretarju Permanenti fil-Ministeru ta' l-Affarijiet Barranin u xi staff li jista' jkollu miegħu sabiex jingħaqdu magħna madwar il-mejda.    

Is-Sur Salv J. Stellini u s-Sur Gaetan Naudi ħadu posthom madwar il-mejda.

  THE CHAIRMAN:  Sur Stellini nifhem li s-segretarja tal-kumitat bagħtitilkom  extract tad-dibattitu li kellna l-ġimgħa li għaddiet li kien idur madwar tweġiba li l-Onor. George Vella kien ta fil-Parlament nhar it-13 ta' Marzu ta' l-1998 dwar investigazzjonijiet li kellhom isiru in konnessjoni ma' nfiq li sar mill-ambaxxata Maltija f'Pariġi.  Qabel ma ġentilment nistiednek tgħaddi l-kummenti tiegħek xtaqt ngħid li l-osservazzjoni prinċipali tal-membri kienet mhux daqstant dwar jekk kienx hemm ġenerożita' żejda jew le f'dik li kienet nefqa - naħseb li każi bħal dawn kapaċi nsibu f'diversi positijiet oħrajn -  imma aktar dwar il-validita' u l-korrettezza li seta' kellhom dawn l-irċevuti billi ma kienx hemm dettalji elenkati magħhom tal-persuni li lilhom sar il-ħlas ikkonċernat.   

  IS-SUR SALV J. STELLINI (Segretarju Permanenti fil-Ministeru ta’ l-Affarijiet Barranin):   Nirringrazzjak, Sur President.   Fit-transcript li jiena rċevejt mingħand is-segretarja tal-kumitat, kien hemm indikazzjoni tax-xewqa tal-kumitat għal xi dokumenti, speċifikament għar-rapporti ta' l-investigazzjoni li kienet indikata.  Fil-fatt ma kenitx saret investigazzjoni għar-raġunijiet li se ngħid.  

  Meta l-ministru ta' dak iż-żmien, l-Onor. George Vella kien irrisponda din id-domanda, jiġifieri fit-13 ta' Marzu 1998, fejn kien ta indikazzjonijiet ta' ċerti irregolaritajiet jew allegazzjonijiet ta' irregolaritajiet, kien qabbad lid-direttur tal-corporate services sabiex jitkellem ma' l-Avukat Ġenerali dwar il-kotenut ta' dawn l-indikazzjonijiet.  Is-Sur Naudi kien mar għand Dr. Borg Barthet,  spjegalu l-background u tah is-sustanza ta' din ir-risposta.  

  Il-parir li kien tah l-Avukat Ġenerali dakinhar kien li dawn l-allegazzjonijiet ta' irregolaritajiet iridu jiġu sostanzjati bi provi sodi.  Kien qallu wkoll li nuqqas ta' dettalji fuq payment vouchers per se, ma jikkostitwixxux prova ta' irregolarita'.  Qallu wkoll li biex issir investigazzjoni bis-serjeta' kien ikun hemm bżonn li jiġi mpjegat xi investigatur privat biex jidħol f'dawn id-dettalji.  Kien spjega wkoll li din kienet ħaġa imprattikabbli.  Is-Sur Naudi kien irrapporta lura lill-Onor. Vella li ovvjament kien iddiżappuntat b’din ir-risposta - forsi dwar dan jista’ jelabora ftit aktar is-Sur Naudi - pero' l-kwestjoni waqfet hemmhekk u ma kienx qal, la lili u lanqas lis-Sur Naudi sabiex inkomplu ninvestigaw jew nagħmlu indaġini oħra in the light ta' x'kien qallu l-Avukat Ġenerali.  

  Sussegwentement din  il-kwesjtoni kienet qisha raqdet u reġgħet qamet riċentement fil-kopja li ntbagħtet lil dan il-kumtitat ta’ din id-domanda parlamentari. Għalhekk jien deherli li għandna nerġgħu neżaminaw id-dokumentazzjoni li għandna available aħna fil-payment vouchers ta' dawk iż-żmenijiet - dan huwa ħafna qabel ma dħalt fil-kariga jien, jiġifieri kelli nidħol ftit fid-dettall għaliex ma kontx intiż ħafna fuq il-kwesjtoni - ħalli naraw inkunux nistgħu naslu għal xi konklużjonijiet fuq dawn l-indikazzjonijiet.  Għandna ħafna karti x'naqilgħu, kemm fl-ambaxxata f'Pariġi u anke ovvjament fil-headoffice, u l-iskop hu li aħna nagħmlu dan l-eżami kemm jista' jkun malajr u nibagħtu lil dan il-kumitat il-findings ta' dan l-eżami li fil-fatt diġa' bdejna.  Dik hija l-pożizzjoni.

  THE CHAIRMAN:  Sur Stellini, qabel ma nistieden lill-membri preżenti jagħmlu l-kummenti tagħhom xtaqt nistaqsi jekk fil-foreign affairs jeżistix xi  mekkaniżmu ta' kontroll effettiv biex dawn l-affarijiet jiġu monitored kemm jista' jkun malajr wara li jkunu ġew cleared in-nefqiet infushom.

  IS-SUR SALV J. STELLINI:  Sur President, li jiġri huwa li kull xahar kull ambaxxata tibgħat l-accounts tax-xahar ta' qabel; ġeneralment ħmistax jew tliet ġimgħat wara li jkun għalaq dak ix-xahar nirċievu dawn l-accounts.  Naturalment id-dewmien ikun jiddependi minn kemm tkun kbira l-ambaxxata.   Per eżempju, meta kont Washington kien ikun hemm madwar 150 item, filwaqt li meta kont Londra kien ikun hemm xi 600 item.   

  Meta nirċievu l-accounts, in-nies li huma inkarigati minn dan ix-xogħol jaraw li l-vouchers u l-figuri jaqblu, pero’ ma jidħlux f’investigazzjonijiet.  Dawn l-istess nies ġieli jagħmlu xi queries u  jibagħtu għal iżjed spjegazzjoni fuq xi item li ma jħossux li kien dettaljat jew spjegat biżżejjed, pero’ f'dan il-każ li ssemma hawnhekk ma kienx hemm il-bżonn li jsir dan.  Aħna nirċievu oriġinal u kopja ta' dawn l-accounts; aħna nżommu l-kopja u nibagħtu l-oriġinal lit-Teżor biex huma wkoll ikunu jistgħu jagħmlu x-xogħol tagħhom fuq dawn l-accounts.  Jiġifieri aħna m'għandniex internal auditing  fejn wieħed ikun jista' jara jekk il-flus humiex jintnefqu b’mod effettiv; li jagħmlu dawn il-clerical officers huwa li jqabblu l-figuri, mhux joqogħdu jaraw jekk reception li tkun qamet Lm100 kellhiex tqum daqshekk jew jekk kienx hemm ftit jew ħafna mistednin, jew jekk il-mistednin kenux kollha diplomatiċi jew le. 

  THE CHAIRMAN:  Il-kopji ta' l-irċevuti jaslu f'xi stadju għand il-Ministeru ta’ l-Affarijiet Barranin?

  IS-SUR SALV J. STELLINI:   Dażgur,  kull xahar.  Mal-payment vouchers aħna nirċievu wkoll l-irċevuti. Fil-fatt aħna issa bdejna naqilgħu dawn l-irċevuti ħalli naraw fejn nistgħu forsi nqabblu ma' ċerti allegazzjonijiet li semma l-Onor.  George Vella fir-risposta għal din id-domanda parlamentari. 

  THE CHAIRMAN:    Hemm aktar mistoqsijiet jew kummenti?   L-Onor. Gatt.

  ONOR.  AUSTIN GATT (Segretarju Parlamentari):   Sur Stellini, qed nifhem sew li ċ-checking se jibda issa min-naħa tal-ministeru?

  IS-SUR SALV J. STELLINI:  Iċ-checking se jibda jsir issa fis-sens li qamet din il-kwestjoni u għalhekk aħna rridu naraw jekk nistgħux niġġustifikaw dak li ntqal fir-risposta.  Per eżempju, intqal li hemm persuni li jista’ jkun li ma jeżistux.  Aħna se naqbdu d-dokumenti li għandna biex naraw jekk nistgħux insibu  xi informazzjoni ....

  ONOR. AUSTIN GATT:  Jiġifieri bħala stat ta' fatt se jibda issa.  Jekk issa se jsir mill-ministeru, taf x'inhi r-raġuni għalfejn qabel ma sarx mill-ministeru?  

  IS-SUR SALV J. STELLINI:  Kif diġa’ spjegajt, wara li s-Sur Naudi mar għand l-Avukat Ġenerali u rrapporta lura ....

  ONOR. AUSTIN GATT:  Meta kien dan?  

  IS-SUR SALV J. STELLINI:   Id-domanda saret fl-24 ta' Frar 1998, ir-risposta ġiet mogħtija fl-13 ta' Marzu ta' l-1998, u s-Sur Naudi kien mar għand l-Avukat Ġenerali fit-3 ta' April, jiġifieri inqas minn xahar wara.  
  ONOR. AUSTIN GATT: U l-Attorney General meta ta l-parir tiegħu?   

  IS-SUR SALV J. STELLINI:   Dak inhar stess.  

  ONOR. AUSTIN GATT:  U s-Sur Naudi meta rrapporta lill-Ministru?

  IS-SUR SALV J. STELLINI:   L-għada.

  ONOR. AUSTIN GATT:  Jiġifieri f'April kien ġie deċiż mill-ministeru  li ma jsir xejn iktar.  

  IS-SUR SALV J. STELLINI:  Le, aħna ma ddeċejniex li ma jsir xejn iktar; l-Avukat Ġenerali tana l-ispjegazzjonijiet li semmejt qabel, jiġifieri li l-allegazzjonijiet iridu jkunu sostanzjati bil-provi u dawn l-affarijiet kollha u li  biex  tqabbad bniedem imur ifittex m’hijiex xi ħaġa prattikabbli.  Ovvjament din ma kenitx risposta li wieħed jieħu pjaċir biha, pero' ma kien hemm ħadd li talabna biex inpoġġu l-parir ta' l-Avukat Ġenerali fil-ġenb u nagħmlu iżjed indaġini. 

  ONOR. AUSTIN GATT:  Jiġifieri intom ma kellkomx struzzjonijiet li minkejja l-parir ta' l-Attorney General tipprovaw tagħmlu xi ħaġa interna?

  IS-SUR SALV J. STELLINI:  Jien nista' nitkellem għalija għaliex mhux dejjem kont nidħol f'dawn l-affarijiet ...

  ONOR. AUSTIN GATT:   Imma kont permanent secretary.

  IS-SUR SALV J. STELLINI:   Imma xorta waħda ma kontx bilfors ....  Per eżempju, meta l-ministru kien bagħat lis-Sur Naudi għand l-Avukat Ġenerali, jien ma kontx naf.    Pero' biex nirrispondi d-domanda tiegħek, ngħid li le, jien ma kellix direttiva.

  ONOR. AUSTIN GATT:    Sur Naudi int kellek struzzjonijiet biex tagħmlu xi ħaġa interna?

  IS-SUR GAETAN NAUDI:    Le, ma kellix struzzjonijiet.

  ONOR. AUSTIN GATT: U llum qegħdin tagħmlu investigazzjoni interna.

  IS-SUR SALV J. STELLINI:  Le, aħna ħadna l-inizjattiva biex naqilgħu dawn il-karti ...

  ONOR. AUSTIN GATT:  Iva, imma jiġifieri bil-manpower tagħkom illum qed tagħmlu l-investigazzjoni.  

  IS-SUR SALV J. STELLINI:  Mhux investigazzjoni għaliex il-kelma qisha timplika li diġa’ hemm xi ħadd akkużat.   

  ONOR. AUSTIN GATT:  Mela ejja nsejħulu eżami.  Jiġifieri dak iż-żmien jien nimmaġina li l-ministeru bejn wieħed u ieħor kellu l-istess manpower, u minkejja dan, il-ministru deherlu li m'għandux jordnalkom tagħmlu eżami intern. 

  IS-SUR SALV J. STELLINI:  Ma kienx tana din l-istruzzjoni.  

  THE CHAIRMAN:  L-Onor. Mangion.

  ONOR. CHARLES MANGION:  Xtaqt nistaqsi xi ħaġa biex ikollna ċerti kjarifikazzjonijiet abbażi tar-risposta għal din id-domanda parlamentari.  Kemm hija konswetudni li fl-ambaxxati jsiru ħlasijiet sostanzjali fi flus kontanti?  Jekk iva, f’kemm-il ambaxxata ġrat s'issa?

  IS-SUR SALV J. STELLINI:  M'hijiex irregolari per se li ssir.  

  ONOR. CHARLES MANGION:   Imma l-mistoqsija tiegħi ma kenitx jekk hijiex irregolari jew le, imma kemm hija konswetudni f'ambaxxati oħra li l-ħlasijiet isiru f'cash u ma jkunux accounted for.  F’għaxar ambaxxati?  Fi tnejn?  F’waħda?  F’kemm?

  IS-SUR SALV J. STELLINI:  Ma nistax nagħtik risposta dettaljata għad-domanda tiegħek għaliex l-ewwel irrid nagħmel find out.  

  ONOR. CHARLES MANGION:  Dawn l-affarijiet ġraw bejn l-1992 u l-1996.  Issa jien nifhem li biex saru l-ħlasijiet, ovvjament xi accounts kienu jiġu mill-ambaxxata.

  IS-SUR SALV J. STELLINI:  Kienu jiġu kull xahar.

  ONOR. CHARLES MANGION:  U allura nifhem li kull xahar kien ikun hemm indikat li saru dawn il-ħlasijiet cash mhux identifikati lil min - skond il-PQ - u jidher li ħadd ma ħa l-briga bejn l-1992 u l-1996 li jagħmel mistoqsija lill-ambaxxatur fuq il-proċedura li qed tiġi esegwita.  Bejn l-1992 u l-1996, meta dawn l-accounts kienu jiġu quddiemkom, kien hemm xi ħadd li ġibed l-attenzjoni għal xi ħaġa li ma kenitx tas-soltu - ħalli ma ngħidilhiex irregolarita' at this stage - u ttieħdu  xi passi?

  IS-SUR SALV J. STELLINI:  Safejn naf jien qatt ma nġibdet attenzjoni għal xi każijiet.  Rigward payments, kien hemm ambaxxatur jew tnejn fi Franza -  mingħalija kien juża l-istess proċedura l-ambaxxatur li kien hemm qabel Dr. Licari - li kellhom arranġamenti ta' kera li parti kienu jitħallsu b'ċekk u parti oħra kienu jitħallsu b’cash, pero’ kull xahar kienu jiġu l-kontijiet, kienet tidher l-ispiża, u kien ikun hemm l-irċevuta ffirmata minn min ikun irċeva l-ħlas, allavolja mingħajr indirizz.  Ovvjament il-ħlasijiet li saru b’cash nafu għand min marru għaliex marru għand sid il-kera, pero' kien hemm oħrajn li ħallsu lil xi caterers, per eżempju.  F’dan il-każ partikolari ssemma l-isem tal-caterer - li seta' kien full-time professjonali u seta' kien xi ħadd li wieħed jista’ jmur għandu u jitolbu jagħmillu xi ħaġa - ...  

  ONOR. CHARLES MANGION:   Pero’ fi tliet okkażjonijiet kien hemm kuntratt tal-kera, u parti kien jitħallas b'ċekk u parti kien jitħallas b’cash.  Meta l-kuntratt per se ġie redat u ffirmat mill-ambaxxatur u mbagħad finalment ġie quddiemkom, kien hemm xi ħadd li ċċekkja jekk dan il-kuntratt kienx magħmul skond  il-parametri tal-liġi Franċiża?  Għaliex ma rridux ninsew li hawnhekk aħna qegħdin nitkellmu fuq ambaxxata li qed tirrappreżenta lil pajjiżna, mhux fuq xi  ħadd li mar jixtri żiemel minn Franza.  

  It-tieni nett, qed ninnota li s-sefturi tħallsu madwar Lm50,000 cash.  Jien nifhem li dawn is-sefturi ġew ingaġġati taħt l-employment regulations Franċiżi li huma very stringent, u allura ma nistax nifhem kif ħadd ma staqsa għaliex il-ħlasijiet kienu jsiru cash lil persuni mhux identifikati, liema persuni suppost kienu qegħdin jaħdmu ma' l-ambaxxata u ma konniex ċerti b’liema mod ġew ingaġġati.  Nerġa' ngħid li ambaxxata hija rappreżentanza ta' pajjiż, u li tippermetti li tikser hi stess - jekk tikser - ir-regolamenti ta' dak il-pajjiż, naħseb li huwa nuqqas li jrid jiġi kkonsidrat.  

  L-istess ħaġa tapplika fil-każ tal-catering.  Jiġifieri fit-tliet okkażjonijiet jidher li saru ħlasijiet li ma ġewx accounted for, u li l-ħlasijiet saru lil nies fantanżmi.  Dan kollu ħareġ mir-risposta li ingħatat għal din id-domanda parlamentari. Allura jien qed nistaqsi:  Matul l-1992 u l-1996, wara li ħarġu dawn il-fatti mill-mistoqsija parlamentari u mir-risposta li effettivament ingħatat, mill-accounts li kienu jintbagħtu, la d-dipartiment u lanqas il-finanzi ma kienu ssollevaw dawn in-nuqqasijiet?

  IS-SUR SALV J. STELLINI:  Ma kenux ġew sollevati żgur għaliex kieku konna nkunu nafu ...

  ONOR. CHARLES MANGION: Lanqas mill-finanzi?

  IS-SUR SALV J. STELLINI:   F’dak il-każ naħseb aħjar tistaqsi lilhom.

  ONOR. CHARLES MANGION:   Le, jien qed nistaqsi jekk kenux ġibdulkom l-attenzjoni għal xi ħaġa.

  IS-SUR SALV J. STELLINI:  Le, lilna ma ġibdulniex attenzjoni.  Fuq il-punti l-oħra li qajjimt nista’ ngħidlek li jkun hemm każi fejn peress li l-budget ikun very tight, wieħed jipprova kemm jista' jkun jimmassimizza l-użu tiegħu, u forsi l-affarijiet mhux dejjem isiru skond il-liġijiet tal-pajjiż li tkun fih.  Jiġifieri forsi tqabbad au pair biex tagħmillek housekeeping, jew inkella xi ħadd li ma jkollux work permit, u minflok tħallashom Lm10,000 tħallashom Lm7,000.  Jiġifieri dik hija forsi waħda mir-raġunijiet għafejn m'hemmx iżjed dettalji kif normalment ikun hemm. 

  ONOR. CHARLES MANGION:    Din tiġri fl-ambaxxati kollha?  

  IS-SUR SALV J. STELLINI:  Mhux f'kollha imma żgur li tiġri f'ambaxxati  oħra.  Per eżempju, meta jien kont Washington konna nimpjegaw Filippini u konna nħallsuhom nofs dak li kieku konna nħallsu l-Amerikani.  Ovvjament dawn ma jkollhomx work permit, pero' l-fatt li jkunu jaħdmu fl-ambaxxata, ikollhom ċerta protezzjoni.  

  THE CHAIRMAN:   Hemm iżjed kummenti?   L-Onor. Cilia.

  ONOR.  JOE CILIA:   Apparti dan il-punt li tqajjem mill-kollega tiegħi hawnhekk, jiġifieri li bejn l-1992 u l-1996 meta dawn l-affarijiet kienu qegħdin jiġru regolarment jidher li donnu qatt ma għoliet xi  eyebrow  biex xi ħadd jara x'inhu jiġri, xtaqt nistaqsi jekk l-ex-ministru George Vella qattx waqqafkom milli tipproċedu fuq dak li kien hemm f’dik l-ittra jew inkella jekk kienx konxju li intom kontu weqfin mix-xogħol tagħkom.   Ħalli nispjega għalfejn qed ngħid hekk.  Fir-risposta għal din id-domanda parlamentari, l-Onor. George Vella kien qal hekk: “Jien se nagħti struzzjonijiet biex issir investigazzjoni komprensiva u akkurata sabiex jiġi stabbilit jekk dawn l-indikazzjonijiet li għandna ta' irregolaritajiet min-naħa ta' Dr. Licari li ħarġu fid-deher il-ġimgħa l-oħra bħala riżultat ta' l-indaġni li wettaqna għall-mistoqsija ta' l-Onorevoli Membru jistgħux jiġu konfermati.”.  Meta qed jingħad li se tintalab “investigazzjoni komprensiva u akkurata” ma naħsibx li tfisser li wieħed, għaliex ma jkunx sema’ mingħand il-ministru, jieqaf milli jipproċedi.  

  It-tieni nett, xtaqt nistaqsi jekk Dr. Licari nnifsu qattx ġie mistoqsi permezz ta' korrispondenza jew inkella verbalment biex jagħti l-verżjoni tiegħu għal dawn l-affarijiet u jekk iva, x’kienet il-verżjoni tiegħu. 

  Ħaġa oħra li rrid ngħid hija li filwaqt li napprezza l-kummenti  ta' l-Avukat Ġenerali fejn qal li jekk tipproċedi bil-liġi dwar ċerti affarijiet trid iktar dettalji u provi, naħseb li setgħet ingħatat aktar informazzjoni minn dak li kien hemm fit-tweġiba.  Jien nimmaġina li s-sefturi li jaħdmu ġo residenza ta’ ambaxxatur ma jinbidlux kulljum u għalhekk naħseb li jekk wieħed forsi jistaqsi lill-ex-ambaxxatur għal aktar informazzjoni, ikun jista’ jwieġeb.  

  Rigward il-catering jiena nifhem anke l-parir ta' l-Avukat Ġenerali li forsi ma  tantx ikun dekoruż li tmur fuq ċerti nies distinti u tistaqsihom jekk attendewx għat-tali okkażjoni jew le, pero' rigward korrettezza ta' xi wħud mill-oġġetti elenkati fuq l-irċevuti tal-catering, naħseb li wieħed jista’ jistabbilixxiha mod ieħor. Jekk, per eżempju, issir ikla statali, ma nimmaġinax li wieħed jixtri xi ġelat mingħand xi ħanut, jiġifieri jekk wieħed iħares lejn x’kienu l-items fix-shopping lists ikkonċernati, naħseb li jkun jista’ jieħu idea aħjar if they bear weight in konnessjoni ma' dan it-tip ta' funzjonijiet u attivitajiet.  Ovvjament l-Attorney General ma naħsibx li daħal f'dawk l-affarijiet, lanqas hija l-funzjoni tiegħu at this stage, u għaldaqstant nixtieq nisma' iktar min-naħa tagħkom dwar dawn il-punti.

  THE CHAIRMAN:  Is-Sur Stellini.

  IS-SUR SALV J. STELLINI:   Kif diġa’ għidt waqt l-introduzzjoni li għamilt, it- thrust ta' l-indikazzjonijiet kienu li hemm ksur tar-regolamenti li jistgħu jwasslu anke lejn embezzlement, u allura kellu jidħol ovvjament parir legali u għalhekk is-Sur Naudi kellem lill-Attorney General, li min-naħa tiegħu spjegalu li jekk l-indikazzjonijiet ma jkunux sostanzjati, ma jikkostittwixxux provi sodi.   Dan ifisser li trid tqabbad lil xi investigatur privat sabiex imur u jiċċekkja dawn l-indikazzjonijiet ta' irregolaritajiet, ħaġa li l-istess Attorney General kien qal li ma kenitx  prattikabbli li ssir.  Fuq il-bażi ta' dan kollu, il-Ministru ta' dak iż-żmien kien esprima d-dispjaċir tiegħu fuq ir-risposta li rċeva, pero' ma kienx qal li għandna xorta waħda nagħmlu l-indaġini tagħna irrespective minn dak li qal l-Avukat Ġenerali.

  Rigward Dr. Licari, irrid ngħid li f’Marzu ta’ l-1998 meta ingħatat ir-risposta, ma kien għad għandu l-ebda konnessjoni mal-gvern, pero’ issa reġa' għandu konnessjoni mal-gvern u għalhekk qed nerġgħu naqilgħu d-dokumenti ta' dan il-perijodu ta' snin, u l-possibbilta' li aħna nqajmu domandi ma' Dr. Licari, toħroġ minn dawn id-dokumenti li se nsibu.  Jekk naraw li hemm affarijiet bħal dawk li rriferejt għalihom inti, li ċerti items forsi ma tantx jidhru li huma adattati għal ċerti okkażjonijiet li għalihom kien iċċarġja l-hospitality vote, allura jispjega hu.  Jista’ jkun li jkunu żbalji u jistgħu jkunu irregolaritajiet, għalhekk l-aħjar li wieħed  jistenna.  At this point aħna nixtiequ li  nagħmlu dan l-eżami, jekk hemm bżonn, anke in the light ta' dawn il-karti, nagħmlu domandi jew nibagħtu għal Dr. Licari, imbagħad aħna nkunu nistgħu nerġgħu niġu quddiemkom jew nibagħtulkom rapport dettaljat u d-dokumentazzjoni li jkun hemm bżonn.

  THE CHAIRMAN:   Għandkom xi ħjiel approssimattiv kemm idum dan l-eżerċizzju?

  IS-SUR SALV J. STELLINI:  Għandna ħames snin karti x’naraw, pero’ aħna nipprovaw nagħmluh in less than two months.   

  THE CHAIRMAN:  Hawn iżjed kummenti?   L-Onor. Gatt.

  ONOR. AUSTIN GATT:   Sur Stellini, fhimt sew jien li Dr. Licari qatt ma ntalab għall-kummenti tiegħu fuq dawn l-affarijiet?

  IS-SUR SALV J. STELLINI:   Safejn naf jien ma jidhirlix li ntalab għar-reazzjonijiet tiegħu fuq dawn l-affarijiet għaliex hawnhekk qed nitkellmu fuq perijodu fejn kien ilu wadwar sena u nofs li spiċċa minn ambaxxatur.

  ONOR. AUSTIN GATT:   Jien nifhem li dak iż-żmien ma kienx għadu fil-korp diplomatiku, pero' din ir-risposta ngħatat fil-Parlament,  kif għidt ġustament inti fil-bidu, u allura hija pubblika.  Billi Dr. Licari kien spiċċa mill-korp diplomatiku ma jfissirx li m'huwiex responsabbli għall-aġir tiegħu waqt li kien fil-korp diplomatiku.  Għalhekk jien naħseb li fuq sempliċi konsiderazzjoni ta' ġustizzja naturali,  xi ħadd almenu kellu jkollu d-diċenza biex jgħidlu li minħabba l-allegazzjonijiet li kienu qed isiru fuqu, se tiġi ordnata investigazzjoni, u jintalab jagħti l-ispjegazzjonijiet tiegħu dwar il-kwestjoni. Jiġifieri dan il-punt ħadd ma qajjmu fil-ministeru?  

  IS-SUR SALV J. STELLINI:  Safejn naf jien qatt ma tqajjem.  Let’s put it this way; jien ma qajjimtux.

  ONOR. AUSTIN GATT:  Għal li jista' jkun, l-ambaxxatur sussegwenti għal Dr. Licari - mingħalija kien is-Sur Camilleri - qatt għamel xi rapport dwar dawn l-affarijiet?

  IS-SUR SALV J. STELLINI:  Jien sirt naf li kien intbagħat rapport minn Pariġi,  mis-Sur Camilleri, lill-Onor. Vella.

  ONOR. AUSTIN GATT:  Inti kont rajtu dan ir-rapport?

  IS-SUR SALV J. STELLINI:   Le, ma kontx rajtu; fil-fatt rajtu l-ewwel darba l-bieraħ.  

  ONOR. AUSTIN GATT:   Jiġifieri inti għidt li dan ir-rapport kien bagħtu lill-Onor. Vella?

  IS-SUR SALV J. STELLINI:   Iva. 

  ONOR. AUSTIN GATT:  Ir-rapport huwa simili għall-allegazzjonijiet li hawn kontenuti fid-domanda u fir-risposta?

  IS-SUR SALV J. STELLILNI:  Huwa rilevanti ħafna għas-sustanza.

  ONOR. AUSTIN GATT:  Ħalli issa niġi ftit għall-allegazzjoni li hawn dwar il-ħlas tas-sefturi.  Hawnhekk hawn allegat - tajjeb li ngħidu li s’issa dawn m’humiex fatti imma allegazzjonijiet  - li kien hawn ħlas ta' Lm48,000 fuq ħames snin.  Tajjeb ukoll ngħidu li teżisti riċevuta għal kull ħlas li sar - hekk jingħad fir-risposta li kien ta dak iż-żmien l-Onor. George Vella - u fir-riċevuti hemm inizjali ta' isem u l-kunjom sħiħ.  Sur Stellini, fl-opinjoni tiegħek li kont fl-istess pożizzjoni f'ambaxxati differenti, jidhirlek li Lm9,000 fis-sena għal Pariġi huwa għali?

  IS-SUR SALV J. STELLINI:  Jien Pariġi ma kontx, jiġifieri m'għandix esperjenza personali ta' hemmhekk, pero’ għandi esperjenza ta' Londra.   Hawnhekk qed nitkellmu fuq kważi Lm10,000 fis-sena, u hemm żewġ ħaddiema full-time involuti; domestic help li kienet titħallas madwar Lm8,000 fis-sena, u  probabbli kellu xi baby sitter għat-tfal li kellu jgħixu miegħu.  Waħda kienet taħdem 40 siegħa regolari u l-oħra kienet taħdem barra l-ħinijiet normali tax-xogħol għaliex ovvjament, bħala ambaxxatur kien ikollu impenji barra filgħaxija u allura kien iqabbad lil xi ħadd biex ikun jista’ joqgħodlu babysitter.  Il-ħlasijiet ta’ dawn it-tnejn flimkien ammontaw għal madwar Lm50,000.  Jien ma narax li l-ammonti huma esaġerati.  

  ONOR. AUSTIN GATT:   Sur Naudi, inti li wkoll għandek esperjenza, din id-darba mill-accounts ta' diversi ambaxxati oħra, dawn it-tip ta' ħlasijiet tarahom eżorbitanti, jew tarahom normali komparati ma' ambaxxati oħra?

  IS-SUR GAETAN NAUDI (Director Corporate Services):  Għall-Franza, ċifra ta' Lm9,000 jew Lm10,000 għal seftura li tkun taf tagħmel diversi affarijiet,  hija normali.

  THE CHAIRMAN:   Jekk forsi nista' ninterrompi ftit biex nagħmel punt.  Fil-bidu tal-laqgħa jien stess spjegajt li l-membri ma kenux qed jikkwerjaw jekk l-ammont kienx eċċessiv jew le -  naħseb li jekk induru diversi ambaxxati oħrajn se nsibu ammonti li forsi kienu ta' ċertu portata wkoll - imma l-main point ta' l-issue kienet dwar il-validita' ta' l-irċevuti nfushom.  Jiġifieri jien nixtieq li jekk jista' jkun il-focus ikun fuq din.  

  IS-SUR SALV J. STELLINI:  Aħna qed nirrispondu domandi tal-membri tal-kumitat.

  ONOR. AUSTIN GATT:  Lejja ndirizzat il-kumment!  

  THE CHAIRMAN:   Għandek aktar xi żżid Onor. Gatt?

  ONOR. AUSTIN GATT:  Le, m'għandi xejn iktar. Grazzi.

  IS-SUR SALV J. STELLINI:  Fuq il-punt li tqajjem dwar cash payments, aħna spjegajna li dan isir f'diversi ambaxxati bħal, per eżempju, is-Saudi Arabia  fejn ukoll isiru cash payments, dejjem qed ngħidu against receipts. Meta kont ambaxxatur, jien kont nesiġi li nħallas b’ċekk, pero’ dik kif kont naħsibha jien personalment, mhux kulħadd jaħsibha xorta għaliex ikun hemm min forsi jħallas cash biex jiffranka u l-budget jitwallu iżjed.  M'hemm xejn ħażin b’daqshekk, fil-fatt l-Onor. Vella stess, fir-risposta tiegħu qal li m'huwiex irregolari li ssir ħaġa bħal din.  

  THE CHAIRMAN:   L-Onor. Mangion.

  ONOR. CHARLES MANGION:  Nixtieq li l-argument ma jiġix spustjat b’mod li qisu aħna qegħdin nikkontestaw l-Lm10,000 fis-sena li jitħallsu għal au pair  f’pajjiżi bħal Pariġi.  Fir-risposta li inti, Sur Stellini, tajt lill-Onor. Gatt għidt  li dan kien ħlas għal  help full-time u babysitter għal wara l-ħin.   Jiġifieri donnok implikajt li kien hemm identifikazzjoni tal-persuni, mentri fir-risposta għal din id-domanda parlamentari joħroġ ċar li hemm irċevuta, pero' l-ismijiet m'huma identifikati mkien, lanqas fuq telephone directory.  Fil-fatt jingħad li “iżda bla ebda indirizz jew indikatur ieħor biex jistgħu jiġu identifikati aħjar.”.  

  Jien naħseb li l-ewwelnett hija ħaġa loġika u anke punt fundamentali, li jekk dawn il-persuni kienu jaħdmu ma’ l-ambaxxatur, kienu ġew ingaġġati b'xi forma ta' kuntratt.  It-tieni nett, jidher ċar li dawn il-persuni s'issa m'humiex identifikati, allura huwa diffiċli ħafna li tgħid li l-irċevuta għamilha "X" jew "Y" u li tikkonferma li saret minn "X" jew "Y".  Hawnhekk qegħdin nitkellmu fuq cash payments.  Jiġifieri aħna m’aħniex qed ngħidu jekk il-quantum huwiex ġustifikat jew le għal pajjiż bħal Pariġi, imma jekk effettivament dawn il-ħlasijiet sarux minn  persuni identifikabbli.  Jien naħseb li dan huwa l-punt li wieħed irid jikkjarifika. 

  L-istess jista’ jingħad f’dak li għandu x’jaqsam ma’ catering fejn ukoll qed jingħad “iżda mingħajr ebda indirizz.  L-ismijiet konċernati ma nstabux lanqas fuq id-direttorji tat-telefon Pariġini”.  Jien ma naħsibx li d-direttorji tat-telefon huma daqshekk inkompetenti li ma jkunux jinkludu caterers stabbiliti, sakemm xi ħadd ma jkunx irid jagħmel in-numru classified biex ma jbigħ xejn!      

  IS-SUR SALV J. STELLINI: Li se nipprovaw nagħmlu aħna huwa li nsibu risposti għal dawn id-domandi, pero' rridu nagħmlu dan bil-karti li għandna, u jekk hemm bżonn nistaqsu lil min huwa indikat f’dik ir-risposta.

  ONOR. CHARLES MANGION: Jiġifieri inti tħoss li għandha ssir investigazzjoni?  Għandek ħafna mistoqsijiet li m'humiex risposti?

  IS-SUR SALV J. STELLINI: Fil-fatt diġa' bdejt b’dan il-proċess.  Hawnhekk il-kelma "caterer” tista' tkun misleading ukoll għaliex, per eżempju, meta jien kont Londra, kont qabbadt wieħed Malti jagħmilli l-pastizzi u affarijiet simili.  At the end of the day huwa caterer dan, pero’ huwa kellu xogħol ieħor u kien jagħmel dan filgħaxija.  Qed ngħid dan biex nuri li jista’ jkun hemm spjegazzjonijiet simili.  Għalhekk, at this point,  dawn huma indikazzjonijiet.

  THE CHAIRMAN:  Hawn iżjed kummenti?   Ma jidhirx li hawn. Għandna s-suġġeriment tas-Sur Stellini - li naħseb li għandu jiġi aċċettat - li jsir rapport min-naħa tal-Ministeru ta' l-Affarijiet Barranin, u mingħajr ma nagħmlu xi giljottina, napprezzaw jekk iż-żmien approssimattiv ikun ta’ madwar xahar.    

  IS-SUR SALV J. STELLINI:   Inħalluh forsi għall-aħħar tax-xahar id-dieħel.

  THE CHAIRMAN:  Nirringrazzjawkom.

RAPPORTI TA' L-AWDITUR ĠENERALI GĦAS-SNIN 1996 U 1997 - KONTINWAZZJONI

  THE CHAIRMAN:  Billi għidna li se naqbdu s-suġġett tal-Ministeru ta' l-Agrikolutura u Sajd,  naħseb nistgħu neżentaw lill-uffiċjali tal-Ministeru tal-Finanzi straightaway għaliex għad baqa' wkoll il-Ministeru ta' l-Edukazzjoni.   

  Nistieden issa lill-Awditur Ġenerali, lid-Deputat Awditur Ġenerali, lis-Segretarju Permanenti fil-Ministeru ta’ l-Agrikolutura u Sajd u lil xi uffiċjali li qegħdin jakkumpanjawh sabiex jingħaqdu magħna madwar il-mejda.

Is-Sur Joseph G. Galea, is-Sur John A. Bonnici u s-Sur Edward Gauci Borda ħadu posthom madwar il-mejda.

  THE CHAIRMAN:   Quddiemna għandna d-dokumenti li kienu ġew mitluba fl-aħħar laqgħa, fil-fatt għandna attachment min-naħa tas-Sur Gauci Borda u hawn diversi items ta' korrispondenza li jirriferu għall-każ.    Jien naf li s-segretarju permanenti kien qiegħed jirreaġixxi min-naħa tiegħu, jiġifieri m'iniex qed nipponta xi accusing finger lejh għaliex naf li huwa stess kien imħasseb dwar l-andament ta' ċerti affarijiet.   Kif tqajjem fl-aħħar laqgħa kien ġie ruled out min-naħa tal-pulizija li seta' kien hemm xi foul play involut, biss jekk wieħed idur il-korrispondenza jara li kien hemm diversi irregolaritajiet - jekk nistgħu nsejħulhom hekk - jew affarijiet mhux ortodossi, fil-mod kif imxew l-affarijiet.  

  Meta dort il-korrispondenza ntbaħt b’mill-anqas erba' punti prinċipali.  L-ewwelnett jidher ċar li n-National Aquaculture Centre (NAC) ma kenux qed josservaw ir-regoli ġenerali tal-gvern li kienu in forza dak iż-żmien u meta suppost l-advisor, il-Prof. Agius, fil-kuntratt kien marbut li kellu jikkonforma mal-general government rules and regulations, inkissru r-regolamenti u r-regoli f'dak li huwa xiri ta' materjal, ingħataw struzzjonijiet lid-debituri ta’ l-NAC biex ċerti cheques li kellhom jagħtu jew joħorġu, minflok jagħmluhom payable liċ-ċentru nnifsu jagħmluhom pagabbli lill-individwi bħal ironmongers u laboratorji privati, ir-revenue taċ-ċentru mhux dejjem kien qed jiġi rrekordjat, u li nkwetani wkoll, għalkemm forsi ma jorbotx ma' l-aspett finanzjarju, huwa li kien hemm ċertu mpjegat, Mr Galea, li wara li l-Prof. Agius kien spiċċa mill-kariga li kien jokkupa fl-NAC, kien baqa' jgħaddilu direttament il-korrispondenza li kienet tasal f'ismu minflok ma kien jgħaddiha lid-direttur tad-Department of Fisheries.  Fl-aħħarnett jidher ukoll li meta kienu jinxtraw ċerti items jew jinkisbu ċerti servizzi, l-NAC mhux dejjem kien jirrikorri għall-ħruġ tat-tenders kif suppost.  Mill-korrispondenza jirriżulta li l-Ministeru ta' l-Agrikolutra u Sajd, fit-23 ta’ Novembru tas-sena li għaddiet kiteb lill-Awditur Ġenerali, u għalhekk nixtieq nistieden lill-Awditur Ġenerali sabiex jgħidilna jekk f'dan l-istadju kienx hemm xi reazzjoni min-naħa ta' l-audit office.

  IS-SUR JOSEPH G. GALEA (Awditur Ġenerali):  Sur President, f'dan l-istadju nixtieq ngħid li dak li għidna fir-rapport kien riżultat ta’ meta l-permanent secretary kien ġibdilna l-attenzjoni għall-affarijiet li kienu qed isiru.  GĦalkemm parti mill-mandat ta' l-audit office huwa li jara dawn l-affarijiet, din kienet qisha xi  line item, jiġifieri qiegħda taħt il-Ministeru ta' l-Agrikoltura u Sajd pero' qed jieħdu ħsieb fondi ta’ ħaddieħor.  Meta aħna dħalna fiha kkonfermajna li l-agreement li kien hemm ma kienx validu għaliex il-Ministeru tal-Finanzi ma kienx daħal fih  u ta l-awtorita' neċessarja, pero' ma dehrilniex li minħabba f’hekk, kellu  jieqaf kollox u l-Ministeru ta' l-Agrikoltura u Sajd ma jkomplix jagħmel l-indaġni tiegħu.  L-affarijiet avvanzaw b’mod li saret forma ta' inkjesta anke mill-Pulizija, u meta jiġru dawn l-affarijiet, l-uffiċċju tiegħi jżomm ruħu barra sakemm ikun hemm ir-riżultati finali.

  THE CHAIRMAN:  Nirringrazzjak.  Aktar kummenti?  L-Onor. Pullicino.

  ONOR. GEORGE PULLICINO (Segretarju Parlamentari):  Xtaqt li s-Sur Gauci Borda jispjegalna x'kien il-ftehim għar-rigward ta’ l-NAC; kif kien il-ftehim bejn l-universita' u l-ministeru għar-rigward ta' nfiq u tqassim tal-flus iġġenerati mill-bejgħ tal-ħut.

  THE CHAIRMAN:  Is-Sur Gauci Borda.

  IS-SUR EDWARD GAUCI BORDA (Segretarju Permanenti fil-Ministeru ta’ l-Agrikoltura u Sajd):  Mill-investigazzjonijiet tiegħi jirriżultali li l-uniċi ftehim, almenu miktuba, li kien hemm kienu proprju dawk iż-żewġ ftehim; il-ftehim oriġinali u l-emenda li saret tliet xhur wara.  GĦandi nifhem li l-affarijiet bdew jimxu b'ċertu mod, baqgħu jimxu b'ċertu mod u rrid ngħid li forsi ħadd ma ndenja ruħu jara x'inhu jiġri.  Ma rridux ninsew li jien dħalt fil-kwestjoni għaliex meta dħalt segretarju permanenti fl-1996 kelli l-inkarigu - u seta' ma kellix ukoll - li nara ftit kif kienu sejrin l-affarijiet fl-NAC.  Jekk ta’ qabli kellhomx l-istess inkarigu jew jekk marrux jaraw jew le, jiddispjaċini li ma nistax ngħid, pero' ftehim dwar dħul u ħruġ, jien ma nittraċċja xejn.

  ONOR. GEORGE PULLICINO:  Min tak l-inkarigu li qed issemmi?

  IS-SUR EDWARD GAUCI BORDA:  Kif spjegajt dakinhar u anke għadni kemm għidt, anke kieku ma kellix l-inkarigu kont nidħol fil-kwestjoni għaliex l-aquaculture taqa' taħt il-ministeru tiegħi, u d-dover tiegħi huwa li safejn nista’, nieħu ħsieb il-fondi tal-gvern - kemm l-infiq kif ukoll id-dħul -  fid-dipartimenti kollha tal-ministeru.  Madanakollu, kif diġa’ spjegajt, dakinhar din kienet addirittura waħda mit-tasks tal-kuntratt tiegħi.  

  Kif naħseb tafu, kull min hu bil-kuntratt mal-gvern - jien inkluż - mhux biss jagħmel kuntratt imma jkollu wkoll it-tasks li as a minimum irid jagħmel kull sena, u jirrapporta to his superiors by the end of the year ħalli forsi jkun iridu jara jekk per eżempju jkunx hemm possibbilita’ li tiġi riveduta tali liġi.  Fil-każ tiegħi qalli biex immur daqsxejn sa l-NAC biex nara ftit kif kienu sejrin l-affarijiet u biex nintroduċi xi sistema ta' kontroll.  Jiġifieri ma kienx hemm xi ħadd li ordnali, kienet fil-kompitu tiegħi, imma anke  kieku ma kenitx, xorta kont nitla'.

  ONOR. GEORGE PULLICINO:  Tista' tgħidilna minn dak l-agreement x'jirriżulta li l-universita' kellha toħroġ bħala flus kapitali?  It-tieni nett, apparti dak li ħarġet l-universita' skond dak il-ftehim, jirriżultalek lilek li l-universita' ħarġet flus oħrajn, per eżempju, li kien hemm okkażjoni fejn l-Universita' ħarġet is-somma ta' Lm50,000 għal xiri ta' makkinarju għal-laboratorju?

  IS-SUR EDWARD GAUCI BORDA:  Dawn il-Lm50,000 huma l-uniku ammont li jissemma fil-ftehim, anzi jidhirli li l-ftehim ma jsemmix Lm50,000 eżattament, imma jsemmi affarijiet li jiswew Lm50,000, u l-gvern kellu joħroġ Lm50,000 oħra.  Issa hawnhekk qed nitkellmu fuq l-1992, jiġifieri tistaqsinix jekk ħarġux jew le.

  ONOR. GEORGE PULLICINO:  Jirriżultalek li apparti l-ftehim inizjali li kien hemm bejn il-ministeru u l-universita', fuq inizjattiva tar-Rettur Borg Costanzi, l-universita' ħarġet Lm50,000 oħra biex jinxtara makkinarju għal-laboratorju ta’ l-NAC?

  IS-SUR EDWARD GAUCI BORDA:  Le, ma jirriżultalix, anzi li jirriżultali huwa l-kuntrarju.  Hawnhekk irrid nagħmilha ċara li l-ftehim qatt ma sar ma' l-universita' -  ma kien hemm l-ebda ftehim li naf bih jien bejn l-universita' u l-NAC. 

  ONOR. GEORGE PULLICINO:  Il-ftehim sar bejn il-Malta University Services Ltd. (MUS) u l-Ministeru għall-Ikel, Agrikoltura u Sajd.  Jiddispjaċini li għidt il-kelma "universita'".  Fil-kuntratt li għandek quddiemek, jirriżultalek li l-universita' kellha toħroġ ammont ta' flus?

  IS-SUR EDWARD GAUCI BORDA:  Iva.

  ONOR. GEORGE PULLICINO:  Sa kemm kien l-ammont miftiehem li toħroġ l-universita'?

  IS-SUR EDWARD GAUCI BORDA:  Hawnhekk jissemmew Lm50,000.  Issa jekk fhimtek sew staqsejtni jirriżultalix li l-universita' kellha toħroġ Lm50,000 oħra.  Jien jiddispjaċini, pero’ ma jirriżultalix dan, anzi kif kont se ngħidlek,  l-MUS daħħlet il-proċedura li minbarra li l-flus kollha mill-bejgħ tal-fingerlings imorru għandha, sar qligħ jew ma sarx, japproprjaw għalihom ukoll 10% tal-bejgħ kollu tal-ħut.  Dwar dan, ma jirriżultali li kien hemm ebda ftehim.  GĦall-ewwel, aħna u r-rappreżentanti ta’ l-MUS ma qbilniex -  imbagħad huma - naħseb li l-ismijiet tal-professuri m'għandix għalfejn insemmihom f'dan l-istadju -  talbuni sabiex ikunu jistgħu jikkonsultaw l-avukati tagħhom - għandi nimmaġina li kkonsultaw lill-avukati tagħhom; lili ma qalulix x'kien ir-riżultat - u qbilna li mill-1 ta' Jannar, 1997 - jiġifieri jien kont diġa’ ili hemmhekk sitt xhur - l-MUS ma tibqax tieħu iżjed - mhux toħroġ - dawk it-10% u anke the further 15% li bdiet tieħu on the sales value of services rendered.  Jiġifieri jekk kien jinbigħ Lm100 ħut, apparti li kienu jdaħħlu l-flus kollha huma - naħseb li kienu jikkontaġġjawhom - kienu jieħdu wkoll Lm10 u jitfgħuhom fil-fondi tagħhom, u Lm15 fuq is-servizzi, jiġifieri  fuq it-testing li nagħmlu lill-fish farms eċċ.  

  Jien u r-Rettur, fil-preżenza tal-membri ta’ l-MUS, konna qbilna li dawn jieqfu mill-1 ta' Jannar ta' l-1997, pero' qatt ma rnexxieli nipperswadihom ireġġgħu lura l-flus li kienu ttieħdu.  L-istand tiegħi dakinhar kien - u hekk għadu llum - li dawk il-flus jien nista' ninsiehom biss kemm-il darba jkolli l-approval tal-Ministeru tal-Finanzi għaliex fejn jidħlu flus il-gvern hu biss jista' jgħidli “to forget it”.

  ONOR. GEORGE PULLICINO:  Jiġifieri ma jirriżultalekx li l-universita’ jew l-MUS, fuq inizjattiva tar-Rettur Borg Costanzi, ħarġu Lm50,000 għal-laboratorju.

  IS-SUR EDWARD GAUCI BORDA:  Dan ma jirriżultalix u ma kienx xi wieħed mill-punti li jien dħalt fih.  Jien dħalt f'affarijiet li deherli li kienu irregolari.

  ONOR. GEORGE PULLICINO:  Tista' tgħidli jekk jirriżultalekx li l-universita' bagħtet persuni jaħdmu l-NAC u ħallset għalihom hi stess? 

  IS-SUR EDWARD GAUCI BORDA:  Dan ma jirriżultalix u jekk tippermettili,  nerġa' nirripeti li jien rajt l-irregolaritajiet u mhux il-ġenerożita', la ta' l-universita' u lanqas ta' l-MUS.

  ONOR. GEORGE PULLICINO:  Peress li parti mill-ftehim kien jgħid li l-universita' għandha tieħu parti mir-revenue u tgħin fix-xiri ta' apparat eċċ.,  taf jekk kienx hemm inventarju oriġinali, jekk kienx hemm inventarju meta finalment ħadt il-kariga tiegħek ta' segretarju permanenti, u x’inventarju kien hemm wara snin ta' ħidma mill-NAC?  X’kienet id-differenza bejn dak li nstab u dak oriġinali?  Taf minn fejn inxtara dak il-materjal?

  IS-SUR EDWARD GAUCI BORDA:  Ma nafx fuq liema inventarju qed titkellem.  Safejn naf jien ma kien hemm l-ebda inventarju, u dan jgħiduh l-istess pulizija fir-rapport tagħhom.

  ONOR. GEORGE PULLICINO:  Inti personalment iċċekkjajt jekk kienx hemm inventarju?

  IS-SUR EDWARD GAUCI BORDA:  Jien ordnajt li jsir inventarju hemmhekk, jiġifieri nikkonkludi li kont informat li m'hemmx inventarju.

  ONOR. GEORGE PULLICINO:  Sa dak inhar li  kien sar il-ftehim, il-ministeru jirriżultalu x'apparat kien hemm fl-NAC?

  IS-SUR EDWARD GAUCI BORDA:  X'kien hemm dik il-ħabta - qed tgħidli għall-1992 -  ovvjament ma nistax ngħidlek; li qed ngħidlek hu li jien informat li lanqas kien hemm inventarju fl-1996.  Jiġifieri l-aktar li nista’ ngħidlek huwa li jekk kien hemm fl-1992, sparixxa għaliex fl-1996 ma nstabx.

  ONOR. GEORGE PULLICINO:  Fil-laqgħa ta' bħal-lum ġimgħa inti kont għidt - u nikkwota minn paġna 113 tar-rapport uffiċjali - hekk: 

"Jiġifieri jekk qed tgħidli biex nagħtik figura nista' ngħidlek li żgur kienu jiġu ġġenerati madwar Lm100,000 fis-sena.".

Tista' abbażi anke ta' ċifri li għaddiet l-MUS - għallinqas li għandna hawnhekk quddiemna  - tispjegali din id-diskrepanza?  GĦaliex skond dawn l-accounts jirriżulta li mill-1 ta' Awissu ta' l-1992 sat-30 ta' Settembru ta' l-1997 fl-ebda sena ma jidher li kien hemm generation ta' Lm100,000 kif semmejt inti fl-aħħar seduta.  Tista' allura jekk jogħġbok tgħidli kif tissostanzja l-argument tiegħek fejn għidt li kienu jiġu ġġenerati madwar Lm100,000 fis-sena?

  IS-SUR EDWARD GAUCI BORDA:  L-accounts li qed tgħidli li għandek quddiemek, għandi naħseb li huma l-accounts li għaddielek il-permanent secretary, kollega tiegħi ta' l-edukazzjoni, li jien, fuq struzzjoni ta' dan il-kumitat ktibtlu, kif għidtilkom li se nagħmel dakinhar u kif anke titlob l-etika, u għidtlu li intom xtaqtu dawn il-figuri.  Jien nista’ ngħid li ma nafx x’għandhom fil-kotba l-MUS għaliex nerġa' ngħidlek li lanqas l-accounts li għandek int ma rajt jien, pero’ li nista' ngħidlek hu li l-Lm100,000 malajr tagħmilha, għaliex jekk kien ikun hemm produzzjoni tal-fingerlings ...  Dak iż-żmien dawn kienu jinbiegħu, bejn wieħed u ieħor, 14c-il waħda.  Jien naħseb li jista’ jiġi ħaddieħor iktar tekniku minni jitkellem - fil-fatt qegħdin preżenti fil-kamra - dwar dan pero’ jien nista’ ngħidlek li kull cycle ikollha miżerjament 200,000 fingerling, li bl-14c  jammontaw għal   Lm28,000.  Jekk tagħmel ...

  ONOR. GEORGE PULLICINO:  GĦal liema sena partikolari qed tirriferi?

  IS-SUR EDWARD GAUCI BORDA:  Jien nistenna li jkun hemm Lm100,000, għaliex ma tridx tinsa li minbarra l-ħut, dawn ibigħu anke s-servizzi.  Ovvjament ħadd ma jista' jkun eżatt għaliex illum il-ġurnata anke nafu li flus li suppost ġew ikkonteġġjati x'imkien, l-NAC, il-fisheries jew l-MUS, lanqas biss kienu jaslu u jmorru dritt għand ...

  ONOR. GEORGE PULLICINO:  L-ammont ta' produzzjoni li qed tirriferi għaliha int kien jeżisti fl-1992, fl-1993, fl-1994, fl-1995 u fl-1996?  X’jirriżultalek li kienet il-produzzjoni f'dawn is-snin?

  IS-SUR EDWARD GAUCI BORDA:  Jekk tibqa' tistaqsini fuq id-dħul li sar fl-NAC sa meta ħadna l-kontroll tagħna f'idejna, jien estimi nista' nagħtik għaliex il-flus kollha kienu jmorru għand l-MUS.
  ONOR. GEORGE PULLICINO:  Imma kif tissostanzja dak li għidt inti; li kien hemm dħul ta' Lm100,000?  Int qed tgħid li kien hemm produzzjoni ta' 200,000 fingerling.  Inti dan minn fejn tissostanzjah?  GĦandek iswed fuq l-abjad li juri li fis-snin 1992, 1993, 1994, 1995 u 1996 il-produzzjoni kienet ta' 200,000 fingerling?  Jien nixtieqek tifhem li inti għidt li kien jiġi ġġenerat Lm100,000 fis-sena.

  IS-SUR EDWARD GAUCI BORDA:  Jien ma stennejtekx li se tistaqsini fuq dak li għidna dakinhar, stennejt li se tistaqsini xi ħaġa fuq l-irregolaritajiet li kien hemm osservati u allura rrid ...

  ONOR. GEORGE PULLICINO:  Jien naħseb li qegħdin nitkellmu fuq l-operazzjoni taċ-ċentru kollha u fuq il-ftehim kollha li kien hemm.  Ma naħsibx ...

  THE CHAIRMAN:  Ippermettuli ftit.  Jekk jista' jkun nixtieq li nwieġbu l-mistoqsijiet li jkunu saru mill-Membri tal-Kumitat biex ma jkunx hemm cross debate għaddej.

  IS-SUR EDWARD GAUCI BORDA:  Mill-erba’ figuri li għandi hawn - li nerġa’ ngħid ma naħlifx fuqhom għaliex l-ikkonteġġjar kien isir mill-MUS -  joħroġ li fl-1994 kien hemm produzzjoni ta’ 493,000 fingerling.  Issa dawn bl-14c-il waħda  jiġu kważi Lm70,000.

  ONOR. GEORGE PULLICINO:  Inti qed tirriferi għall-1994.  Għall-1992 u l-1993 x’jirriżulta minn dawn ir-rapporti? 

  IS-SUR EDWARD GAUCI BORDA:  Fl-1992 kien għadu se jibda l-ftehim.

  ONOR. GEORGE PULLICINO:  U għall-1993?  

  IS-SUR EDWARD GAUCI BORDA:  Dejjem skond il-figuri li għandi jien, kien hemm bejn wieħed u ieħor 251,000 fingerling.

  ONOR. GEORGE PULLICINO:  Minn fejn qed iġġib it-total, jekk jogħġbok?

  IS-SUR EDWARD GAUCI BORDA:  Mill-figuri li kellhom innotati - intom m'għandkomx dawn il-figuri - l-NAC.  

  ONOR CHARLES MANGION:  Jiġifieri mhux mill-figuri li tawna l-MUS. 

  IS-SUR EDWARD GAUCI BORDA: Le, jien dawk ma rajthomx.  Dawk jien ordnajthom, pero' ma rajthomx għaliex lili ma tawnix kopja;  ġew dirett għandkom u allura jiena ma nistax nikkummenta fuqhom.

  THE CHAIRMAN:  Qed ngħaddulek kopja issa.

  IS-SUR EDWARD GAUCI BORDA: Naturalment jekk tridni nagħtikom il-kummenti tiegħi fuq dawn l-accounts naħseb li it is only fair li jkolli ċans narahom.

  ONOR. GEORGE PULLICINO:  Ma nsibx problema, pero’ jimporta nistaqsik jekk ġaladarba kien mitlub minnek, bħala wieħed mit-tasks, li tara x'inhu għaddej fl-NAC, kontx tlabt biex tingħata x’kienet il-produzzjoni fl-1992, fl-1993, fl-1994, fl-1995 u fl-1996?

  IS-SUR EDWARD GAUCI BORDA:  Dażgur li tlabt!  Fil-fatt għandi l-figuri hawnhekk.

  ONOR. GEORGE PULLICINO:  Tista' tagħtina kopja tagħhom?

  IS-SUR EDWARD GAUCI BORDA:  Mela le!  Fil-fatt li se nagħtikom hija  kopja li ngħatat minn impjegat ta’ l-NAC lill-Pulizija, u jien minn hemm ġibtha wkoll.

  ONOR. GEORGE PULLICINO:  Jimporta nistaqsik kemm kien hemm impjegati jaħdmu fl-NAC fl-1996?

  IS-SUR EDWARD GAUCI BORDA:  Naf żgur li kien hemm sitt impjegati bil-kuntratt ma' l-MUS li llum il-ġurnata huma bil-kuntratt magħna, u naturalment kien hemm in-nies tagħna ta' l-aquaculture.  Id-direttur qed jgħidli li b'kollox kien hemm madwar 31 ruħ.  

  ONOR. GEORGE PULLICINO:  Kien hemm impjegati barranin jaħdmu fiċ-ċentru?

  IS-SUR EDWARD GAUCI BORDA:  “Barranin” x'tifhem biha?

  ONOR. GEORGE PULLICINO:  Jiġifieri ta' nazzjonalita' mhux Maltija.

  IS-SUR EDWARD GAUCI BORDA:  Fl-1996, il-konsulent li kellna dak iż-żmien  introduċa fiċ-ċentru konsulent ieħor Franċiż.

  ONOR. GEORGE PULLICINO:  Jimporta tgħidli kemm kien jitħallas dan l-impjegat barrani Franċiż sa l-1996?

  IS-SUR EDWARD GAUCI BORDA:  Sa l-1996 kien jitħallas mill-MUS, pero’ bl-amment ma ngħidlekx kemm kien jitħallas. Li nista' ngħid huwa li biex l-MUS ipprovdew lil dak il-konsulent kienu jieħdu l-flus kollha mill-bejgħ ta' l-ewwel 200,000 ħuta, mingħajr ma jinqatgħu l-ispejjeż tat-trobbija li bejn wieħed u ieħor kien jammonta għal Lm28,000 fis-sena.  Jekk m'iniex sejjer żball kien jitħallas xi  Lm12,000, pero' m’iniex ċert. 

  ONOR. GEORGE PULLICINO:  Jiġifieri dan x’kellu fl-1996.  Jien għandi nifhem li dan l-impjegat barrani Franċiż inżamm jaħdem fiċ-ċentru.

  IS-SUR EDWARD GAUCI BORDA:  Ċert li għadu hemm.

  ONOR. GEORGE PULLICINO:  X'kien il-ħlas ta' dan il-konsulent Franċiż fl-1997 u fl-1998?

  IS-SUR EDWARD GAUCI BORDA:  Nerġa' ngħid li mhux ma nafx, pero’ ma nafx eżatt.  Il-ħlas huwa l-istess li kellu ma' l-MUS, pero’ barra minn hekk qed nagħtuh ukoll il-ħlas għall-edukazzjoni tat-tfal.

  ONOR. GEORGE PULLICINO:  Xi jfisser dan?  Ifisser li qed jitħallas extra għal dak ix-xogħol jew li dak huwa parti minn ....

  IS-SUR EDWARD GAUCI BORDA:  Jiġifieri qed inħallsulu l-ischool fees tat-tfal.

  ONOR. GEORGE PULLICINO:  Nifhem sew li t-tfal tiegħu jattendu skola internazzjonali stabbilita f'Malta?

  IS-SUR EDWARD GAUCI BORDA:  Iva.

  ONOR. GEORGE PULLICINO:  Skond il-ftehim li għadek kemm semmejt, tista’ tgħidilna  ...

  IS-SUR EDWARD GAUCI BORDA:  Skużi, pero’ dawn mir-Rapport ta' l-Awditur Ġenerali qed teħodhom?

  ONOR. GEORGE PULLICINO:  Iva.  Inti għidtilna li skond il-ftehim li kien hemm, il-flus mill-bejgħ ta' l-ewwel 200,000 fingerling kien imur għand l-MUS.  Jirriżultalek  li s-surplus inbiegħ u kien hemm dħul għall-ministeru?

  IS-SUR EDWARD GAUCI BORDA:  By and large, fuq l-awrat u l-ispnott - dak kien il-ħut li kien jitkabbar -  jekk kien hemm xi dħul għall-ministeru, żgur li  kien minimu ħdejn is-somom kollha totali.

  ONOR. GEORGE PULLICINO:  Fl-aħħar laqgħa inti għidt - u nikkwota minn paġna 114 tar-rapport uffiċjali - li “l-uniku revenue li qatt għadda għand il-Gvern mingħand l-NAC kien dak ta' Lm1,000, darba waħda biss.”. 

  IS-SUR EDWARD GAUCI BORDA:  Iva, dik hija l-impressjoni tiegħi.

  ONOR. GEORGE PULLICINO:  Tista' tgħidli jekk jirriżultax li fi snin oħrajn kien hemm revenue ieħor?  Jew l-Lm1,000 jirriżultaw li huma għall-1992, għall-1993, għall-1994, għall-1995 u għall-1996 b'mod sħiħ?  

  IS-SUR EDWARD GAUCI BORDA:  Dakinhar staqsejtuni domanda and I ventured to reply.  Jista’ jkun li ma kontx eżatt għall-aħħar meta semmejt il-figura ta’ l-Lm1,000, jista' jkun hemm affarijiet oħra, pero’ żgur li m’huma xejn ħdejn it-total ta' revenue li ddaħħal.

  ONOR. GEORGE PULLICINO:  Imma jirriżultalek x'kien ir-revenue li daħħal il-ministeru?

  IS-SUR EDWARD GAUCI BORDA:  Le.  Irrid infittxu.

  ONOR. GEORGE PULLICINO:  Jien nitolbok li tgħaddilna kopja ta' x'kien ir-revenue li daħħal il-ministeru mill-1990 sal-lum mill-bejgħ ta’ dak il-ħut.  

  Ħaġa oħra li rrid nistaqsi hija dwar l-istudenti li kien hemm f’dan iċ-ċentru.  Mir-rapport tal-Pulizija jirriżulta li f’dan iċ-ċentru kien hemm jaħdmu studenti.  Kemm jirriżultalek li kien hemm studenti li anke kienu qed jagħmlu riċerka f'dan iċ-ċentru?

  IS-SUR EDWARD GAUCI BORDA:  Jekk trid tkun taf naralek ukoll.  Ħaġa waħda tirriżultali ċert; li minn mindu ħadna l-kontroll f'idejna l-universita' ma baqgħetx tibgħat studenti iżjed.

  ONOR. GEORGE PULLICINO:  Minn meta twaqqaf iċ-ċentru, ġieli ġew studenti barranin biex jagħmlu riċerka hemmhekk?

  IS-SUR EDWARD GAUCI BORDA:  Iva, ġieli ġew.

  ONOR. GEORGE PULLICINO:  Jekk jogħġbok tista' tgħidli, anke jekk mhux issa, kemm kien hemm studenti barranin sena b'sena?  Tista'  tgħidli wkoll minn meta l-ministeru ħa l-kontroll taċ-ċentru?

  IS-SUR EDWARD GAUCI BORDA:  Mill-1 ta' Lulju, 1997.

  ONOR. GEORGE PULLICINO:  Tista' jekk jogħġbok tgħidli minn dik id-data ‘l quddiem x'kienet il-produzzjoni taċ-ċentru?

  IS-SUR EDWARD GAUCI BORDA:  Ngħaddilek il-figura eżatta aktar ‘il quddiem.

  Hawnhekk nixtieq nerġa' nfakkar f’dak li għidna bħal-lum ġimgħa, jiġifieri li  kemm l-amministrazzjoni preżenti kif ukoll dik preċedenti - din ċert minnha, ħaġa friska u niftakarha ħajja - jaqblu li l-iskop oriġinali taċ-ċentru kien, għadu u għandu jibqa' mhux li noqogħdu nipproduċu l-ħut u nagħmlu l-business imma li jservi ta' riċerka, u riċerka serja.

  ONOR. GEORGE PULLICINO:  Tista' tgħidli jekk illum hijiex qiegħda ssir riċerka?

  IS-SUR EDWARD GAUCI BORDA:  Bla dubju ta' xejn aħna qegħdin f'dik it-triq.  Infatti bħalissa diġa' bdejna riċerka ma' ditta Ingliża kbira li tispeċjalizza fil-vaċċini, li talli jiġu hawnhekk biss jagħtuna Lm16,000 fis-sena u fil-fatt diġa' qed iħallsuhom.  Ovvjament tal-flus li qed iħallsu huma riedu li nimpjegaw persuna li tkun tajba għal dan ix-xogħol, aħna mpjegajna lil wieħed u qed inħallsuh Lm5,000.  Barra minn hekk, kulma jintuża għar-riċerka tagħhom - u għar-riċerki m'hemmx għalfejn tuża 127,000 ħuta imma b'400 ħuta tagħmel riċerka kbira - huma jħallsuna tiegħu.  GĦandna wkoll in the pipeline xi universitajiet oħra li huma keen li jiġu jagħmlu r-riċerki hawn Malta, imma sfortunatament mhux l-istudenti ta' l-Universita ta' Malta.

  ONOR. GEORGE PULLICINO:  Ir-riċerka li qed issir illum fiex tikkonsisti?

  IS-SUR EDWARD GAUCI BORDA:  Bħalissa qed issir riċerka minn  Aquaculture Vaccines Ltd., il-marda eżatta li qed issir riċerka fuqha hija pasteurollosis, li hija marda komuni ħafna fil-ħut fil-Mediterran, jiġifieri mhux f'Malta biss.  Jien m’iniex xjentist, pero’ jgħiduli that they are going to find a breakthrough;  j'Alla jsibuh għaliex inkunu għamilna xi ħaġa hawn Malta.

  ONOR. GEORGE PULLICINO:  Jirriżultalek li fil-preżent hemm problemi fiċ-ċentru għar-rigward ta' ħut li jitpoġġa ma' ħut ieħor?

  IS-SUR EDWARD GAUCI BORDA:  Le.

  ONOR. GEORGE PULLICINO:  Jekk ngħidlek li fiċ-ċentru, il-ħut sea bream  jew kif ngħidulu bil-Malti pagru ...

  IS-SUR EDWARD GAUCI BORDA:  Awrat.

  ONOR. GEROGE PULLICINO:  ... qed jinżamm fl-arena mat-tilapia, xi tgħid?

  IS-SUR EDWARD GAUCI BORDA:  Lilna jgħidulna li għamilna ħsara f'fish farm lokali għaliex il-fingerlings li kien jipproduċi u jbigħ iċ-ċentru kienu jkunu mħalltin, fis-sens li kien ikun hemm ħut ta' gramma u ħut ta' żewġ grammi u nofs, u kif jgħid il-proverbju Malti, il-ħuta l-kbira dejjem kielet lill-ħuta ż-żgħira.  Meta  llum ġejna biex inbigħu l-ħut - li nerġa’ ngħid m’huwiex l-objettiv primarju tagħna - introduċejna l-grading għaliex jekk fish farm tibgħatlu ħut imħallat fid-daqs, tkun qed tibgħatlu l-inkwiet.  Ħut li m'huwiex ta' l-istess daqs ma jgħix flimkien, m'hemmx edukazzjoni bejniethom; il-kbir jirbaħ, u allura jkollna nagħmlu grading.  Issa dwar grading hemm ukoll limits, jidhirli minn 1.5 grammi sa 2.5 grammi, but in any case, ikollok il-ħuta ż-żgħira, il-ħuta l-kbira u n-normal, u inti trid taqta' ta' quddiem u ta' wara biex tagħti l-prodott tajjeb.  

  Meta jġibu l-ħut minn barra, iġibuh skond l-istandards, u jekk xi darba ssir hatchery hawn Malta bl-iskop li tipproduċi u tesporta, jekk ma tagħmilx l-istandards tista' ma tibdiex.  GĦalhekk aħna fiċ-ċokon tagħna qed nagħmlu l-istandards u lill-klijent tagħna li jiġi jixtri mingħandna ma nagħtuhx ħut li jista’ joħlolqu aktar inkwiet milli ġid.  Minħabba f’hekk jibqagħlna l-ħut żejjed illi naraw x'nagħmlu bih u nużawh għall-experiments għaliex ma jkun tajjeb għall-ebda fish farm.

  ONOR. GEORGE PULLICINO:  Imma jirriżultalek ukoll, minn din il-problema li qed insemmi, li hemm ammont kbir ta' ħut li qiegħed imut fit-tankijiet li hemm fl-NAC?

  IS-SUR EDWARD GAUCI BORDA:  Jekk qed tirriferi għal dan il-ħut li semmejt,  aħna lesti li jekk issib lil xi ħadd li jkun iridu, nagħtuhulu imma ngħidulu biex meta joħloqlu l-inkwiet ma jiġix għandna.

  ONOR. GEORGE PULLICINO:  Jirriżultalek li ġejt informat li l-ħut fit-tankijiet kienu underfed and overstocked f'dawn l-aħħar sentejn?

  IS-SUR EDWARD GAUCI BORDA:  Jekk m'intix qed tirriferi għal dan il-ħut imwarrab, le, ma jirriżultalix; they were never underfed and they were never overstocked.

  ONOR. GEORGE PULLICINO:  Jirriżultalek li minħabba l-ħut mejjet li hemm, fiċ-ċentru hemm irwejjaħ qawwija?

  IS-SUR EDWARD GAUCI BORDA:  Jien kont hemmhekk dalgħodu u nista' naċċertak, jekk għandi naska tajba, li ma xammejt xejn.

  ONOR. GEORGE PULLICINO:  Tikkonferma li ntbagħtitlek ittra fil-15 ta' Jannar ta' din is-sena minn David Bonello, Assistant Acting Director of Fisheries and Aquaculture fejn isemmilek proprju din il-problema u jgħidlek ukoll:

"Furthermore, we are fearing a blockage in our drain pipes ..."

minħabba li:

" ... no one wants to buy these fish.  Secondly, these are underfed and overstocked in this arena ...",

- qed jirriferi għall-arena fejn tinżamm it-tilapia  - 
"....  now they are dying in sizeable amounts and are causing a stench."?

  IS-SUR EDWARD GAUCI BORDA:  Mhux nikkonferma biss, imma qed nieħu pjaċir li inti qed tikkonferma dak li għadni kemm għidt; dan huwa ħut discarded and not commercially saleable.

  ONOR. GEORGE PULLICINO:  Tista' tgħidli x'azzjoni ttieħdet minn dak iż-żmien?

  IS-SUR EDWARD GAUCI BORDA:  Diġa' għidtlek li l-ħut li nistgħu nużaw għall-esperimenti nużawh għall-esperimenti u għall-kumplament jien għidt lid-direttur biex jagħtihom lill-provvidenza  u jpoġġihom fil-baħar għaliex mhux sew li tbigħhom.  Almenu l-parir li għandi jien huwa li kien isir ħażin meta kienu jinbiegħu.

  ONOR. GEORGE PULLICINO:  Din il-problema minn meta bdiet isseħħ?

  IS-SUR EDWARD GAUCI BORDA:  Minn meta bdejna nagħmlu l-affarijiet bis-serjeta'.  GĦandu jkun għadek ma fhimtnix.  Il-ħut li joħroġ miċ-ċentru jrid ikun omoġenju,  jiġifieri ta' daqs li jista' jgħix flimkien; ma tistax tpoġġi ħuta ta' gramm tgħum ma' ħuta ta' 3.5 grammi jew 4 grammi.

  ONOR. GEORGE PULLICINO:  Minn meta bdew jitpoġġew hekk il-ħut?

  IS-SUR EDWARD GAUCI BORDA:  Mill-1 ta' Lulju, 1997 f’waħda mill-ewwel laqgħat li kelli ma' l-espert li kien introduċa l-konsulent li kien hemm - li jien insibu validissimu - kien qalli li huwa jaħseb li għandna nagħmlu l-grading.  Jien mort għand il-klijent li kien jixtri regolari u aċċertani li mhux se jixtri ħuta oħra minn għandna għaliex konna nagħtuh ħut ta' daqs differenti bid-diżastri li kien ikollu fil-merħla tal-ħut tiegħu.  Jien għidlu li kont lest nordna li jsir il-grading u hu qalli li jekk isir dan, huwa kien interessat.  GĦamilna l-grading, begħna minn dan il-ħut u l-klijent jinsab sodisfatt ħafna.  Nerġa’ ngħid u nibqa' ngħid li dak il-ħut li qed tirriferi għalih inti, tajjeb għar-rimi; min irid jista' jiġi jieħdu.

  ONOR. GEORGE PULLICINO:  Inti għidtli li l-problema bdiet minn meta bdew isiru l-affarijiet bis-serjeta', u fl-ewwel meeting ...

  IS-SUR EDWARD GAUCI BORDA:  Jien għidt li l-problema ssolviet minn meta bdew isiru l-affarijiet bis-serjeta'.

  ONOR. GEORGE PULLICINO:  Jekk issolviet u kienet diskussa fl-ewwel meeting ...

  IS-SUR EDWARD GAUCI BORDA:  M'għidtx fl-ewwel meeting, imma fl-ewwel meetings li kellna.

  ONOR. GEORGE PULLICINO:  Meta kienu l-ewwel meetings?

  IS-SUR EDWARD GAUCI BORDA:  Mhux wara Lulju ta' l-1997!

  ONOR. GEORGE PULLICINO:  Allura minn Lulju ta' l-1997, din il-problema tħalliet għal sena u nofs?

  IS-SUR EDWARD GAUCI BORDA:  Le, le, xejn minn dan.

  ONOR. GEORGE PULLICINO:  Allura kif jirriżulta li f'Jannar ta' l-1999 is-Sur David Bonello bagħtlek l-ittra biex jgħidlek li din il-problema għadha teżisti?

  IS-SUR EDWARD GAUCI BORDA:  Mela la trid tkun taf id-dettall ħa ngħidlek.  L-ewwelnett il-ħut ma jiġix f'daqqa.  Inti tagħmel cycles li mhux kollha jkunu anormali, u l-ħut dejjem jakkumula sakemm fl-aħħar tispiċċa biex ma jkollokx fejn tqegħedhom.  Naturalment trid toqgħod attent li ma tmurx tidher li qiegħed tarmi xi ħaġa, imma dment li inti qed tagħmel kollox in bona fide u b’mod trasparenti, kif iridu l-gvernijiet dan l-aħħar, naturalment tkompli timxi fid-direzzjoni li trid.  U kellna l-każ tat-telapia.
  Dan il-ħut kien hemmhekk għaliex wara li kienu rabbewh kienu ndunaw li dan huwa ħut ta' l-ilma ħelu - ejjew ngħidu li kien daqsxejn ta' żball;  kulħadd jieħdu żball - u peress li f’pajjiżna diġa’ għandna problema biex nipproduċu l-ilma,  ma rridux noqogħdu nisqu l-ilma lill-ħut ukoll!  Għalhekk bdejna naraw kif se nsibu l-postijiet fejn inpoġġu dan il-ħut, u fost  kollox issagrifikajna din it-tilapia li kienet ilha abbandunata s-snin.  

  Naturalment ġejna fi stat li l-ħut ġie discarded għaliex ridna li l-prodott li joħroġ mingħandna jkun graded b’tali mod li jkun preżentabbli u saleable biex il-klijent mhux jiġi darba biss, imma jibqa’ jiġi.  Fil-fatt il-fingerlings li qegħdin nipproduċu aħna huma ta’ l-istess livell ta’ dawk li qegħdin jiġu mportati hawn Malta - ma ninsewx li Malta timporta 9,000,000 fingerling fis-sena.  Jien jidhirli li hawnhekk mexjin fil-policies tal-gvernijiet ta' l-aħħar.

  ONOR. GEORGE PULLICINO:  Jimporta nistaqsik meta twaqqaf il-kuntratt tal-Professur Carmelo Agius?

  IS-SUR EDWARD GAUCI BORDA:  Il-kuntratt tal-Professur Carmelo Agius qatt ma twaqqaf.  Il-Professur Carmelo Agius ma riedx ikompli għaliex ma riedx jaċċetta li fl-NAC ma jkunx hu l-ewwel, it-tieni, it-tielet u r-raba' mingħajr indħil.  Jien niftakar lill-ministru ta' dak iż-żmien jitolbu biex jaċċetta joqgħod konsulent,  skond il-kuntratt li kellu, pero’ huwa ma riedx u fil-fatt telaq.

  THE CHAIRMAN:  L-Onor. Mangion.

  ONOR. CHARLES MANGION:  Thank you, Mr Chairman.  Naħseb li wara ħafna mard tat-telapia eċċ. ikun tajjeb li nerġgħu niġu għar-rapport ta' l-awditur, u  nixtieq nissuġġerixxi lil dan il-kumitat li peress li hemm l-MUS u l-NAC involuti fil-kwestjoni, eventwalment jiġu mistiedna r-rappreżentanti fuq il-medja ħalli nisimgħu l-opinjoni tagħhom ukoll għaliex huwa importanti anke f'sens ta' ġustizzja li huma wkoll jagħtu l-verżjoni tagħhom.  Fil-fatt jien xtaqt nistaqsi jekk il-ftehim li kien sar fid-29 ta' Mejju, 1992 bejn l-NAC u l-MUS  għadux jopera, inkella ġiex revokat jew suspended.

  IS-SUR EDWARD GAUCI BORDA:  Kien hemm ftehim bejn il-ministeru u l-MUS fejn qbilna li mill-1 ta' Lulju ta' l-1997, l-MUS m'għandhomx x'jaqsmu iżjed;  they simply walked out, u ħadna over aħna.  Sfortunatament qed inbatu l-konsegwenzi.  Jien ktibt ħafna affarijiet li għadni ma smajt xejn fuqhom ...

  ONOR. CHARLES MANGION:  Ħu paċenzja ħalli nimxu biċċa biċċa għaliex  inti taf l-istorja kollha u aħna rridu nsegwu.  Jiġifieri minn Lulju ta' l-1997 dan il-ftehim kien imwaqqaf?

  IS-SUR EDWARD GAUCI BORDA:  Mhux operat iżjed.  Imkien ma saret biċċa kelma “We hereby  agree ..."

  ONOR. CHARLES MANGION:  Jiġifieri sar verbalment. 

  IS-SUR EDWARD GAUCI BORDA:  Iva, sar b’mod kordjali fis-sens ta’ “all right, bye bye”.

  ONOR. CHARLES MANGION:  Mela billi l-ftehim ġie terminat, il-problemi li qegħdin nitkellmu fuqhom illum, dakinhar ġew diskussi bejn il-ministeru u l-MUS ħalli jkunu jistgħu jiġu riżolti?  Jew inkella twaqqaf il-ftehim, u l-ministeru ħa over iċ-ċentru u l-MUS speċi marret ...?

  IS-SUR EDWARD GAUCI BORDA:  Le, ma ġewx diskussi iżjed imma li ġara huwa li ovvjament baqa' xi truf li minħabba fihom il-ministeru tiegħi - biex ma ngħidx jien - qed isofri ċerti konsegwenzi.  Hawnhekk issemmew il-Lm50,000.  Per eżempju, fl-aħħar ta' Ġunju ta' l-1997, meta ħadna over aħna, jien kont fhimt - jien cost accountant u suppost nifhem xi ħaġa żgħira - li l-accounting control, mingħand l-MUS jgħaddi għandna, u jgħaddi għandna b'kollox.  Fil-fatt fil-prattika ma ġarax hekk u ma tridux tinsew -  ippermettuli ngħid - li jien civil servant u d-dover tiegħi huwa li nikkonteġġja flus tal-gvern -  u meta ngħid "tal-gvern" inkun irid infisser “tal-poplu” - u nara li jkun hemm accountability u transparency li nispera li ili nagħmilha mill-1958.  Per eżempju, jien bqajt imbellaħ meta sirt naf li l-flus li kien hemm barra fit-30 ta' Ġunju dovuti lejn l-NAC, jew il-joint venture, ħadithom l-MUS.

  ONOR. CHARLES MANGION:  Kemm kien l-ammont?

  IS-SUR EDWARD GAUCI BORDA:  Jien informat li bejn wieħed u ieħor kien ta' Lm90,000, u għalkemm qed nitkellem always subject to correction, jien ċert li ċ-ċifra ta' Lm90,000 issemmiet u hemm xi ħaġa x'turiha.  Mill-banda l-oħra d-dejn li kellu ċ-ċentru, m’huwiex jitħallas minn dawk il-flus, imma qed ikolli nħallashom jien bil-mistħija, Lm2,000 fix-xahar, u rrid nara kif niġġenera l-flus ħalli nlaqqa' dawk l-ispejjeż.  Mela d-Lm90,000 tlifthom u l-Lm40,000 dejn uritthom!  

  Meta jien ġibt dan a konjizzjoni ta' l-Uffiċċju ta' l-Avukat tar-Repubblika, qaluli li billi li l-MUS kellha l-proċedura li l-kontijiet tal-bejgħ tal-ħut u tas-servizzi toħroġhom fuq karti  bil-logo tagħha, allura d-debituri jafu lilha.  Unfortunately kienet daħlet ukoll id-drawwa li talbiet għal xiri ma joħorġux f'isem l-MUS imma joħorġu f'isem  l-NAC.  Allura legalment, id-dejn li hemm irrid inħallsu jien u l-flus li jridu jinġabru jitħallsu lin-naħa l-oħra.  

  Ovvjament din lili ma għoġbitniex, pero' sfortunatament l-Uffiċċju ta' l-Avukat tar-Repubblika dawn l-affarijiet dwar flus il-poplu jgħid li huma squabbles, mentri jien jidhirli li għandhom jiġu kkonteġġjati kif suppost għandhom jiġu, almenu jkun jaf il-Parlament.

  THE CHAIRMAN:  Ippermettuli ftit.  Naħseb li jkun unfair li nżommu iktar lill-uffiċjali tal-Ministeru ta' l-Edukazzjoni.  Jiddispjaċina li ma stajniex naqbdu s-suġġett illum, imma kif rajtu intom stess ċerti suġġetti ħadu l-ħin tagħhom. Navżawkom bil-laqgħa li jmiss ‘il quddiem.  Jiddispjaċina  mill-ġdid li qlajnikom għat-tieni darba għalxejn.

  L-Onor. Mangion.

  ONOR. CHARLES MANGION:  Ħalli nimxu pass wara pass, biex niċċaraw l-affarijiet, u naraw l-ewwelnett jekk il-ftehim li kien hemm fil-kuntratt li ġie mwaqqaf fl-1997 ġewx osservati.  L-MUS kienet ġiet ingaġġata bl-approval tal-Ministeru biex tagħmel marine hatchery u biex tagħti n-knowhow tagħha - bażikament dawn kienu ż-żewġ prioritajiet - u kellha tikkontribwixxi Lm50,000 għall-proġett.  Fil-fatt  dawn il-Lm50,000 kienet ikkontribwixxithom l-MUS?  

  IS-SUR EDWARD GAUCI BORDA:  Onorevoli trid tifhem li jien mort hemmhekk f'Lulju ta' l-1996, ma mortx nagħmel l-istorja mill-1992, u lanqas kien  il-ħsieb oriġinali tiegħi li nagħmel dan, pero' jien informat   ...

  ONOR. CHARLES MANGION:  L-awditur qiegħed jimxi fuq dan il-kuntratt.

  IS-SUR EDWARD GAUCI BORDA: Jien informat li l-Lm50,000, l-MUS  ħarġithom in equipment.  
  ONOR. CHARLES MANGION:  Ħu paċenzja bija ħalli forsi nifhem aħjar.  Ejjew noqogħdu ftit mal-kuntratt ...   

  THE CHAIRMAN:  Nixtieq ninforma lill-kumitat li s-Segretarju Permanenti fil-Ministeru ta' l-Edukazzjoni għadu kif ikkonfermali li r-rappreżentanti ta' l-MUS jinsabu  preżenti hawnhekk.  

  ONOR. GEORGE PULLICINO:  Biex norbot mad-domanda ta’ l-Onor. Mangion, nifhem sew li dawn il-flus l-universita' ħarġithom in kind qabel biss ma kien hemm l-ebda ċenteżmu dħul għaliha mill-bejgħ tal-ħut?

  IS-SUR  EDWARD GAUCI BORDA: Ma nistax nikkonferma dan għaliex ma nafx.

  ONOR. CHARLES MANGION:  Imma l-hatchery illum teżisti?  

  IS-SUR EDWARD GAUCI BORDA:  Iva.

  ONOR. CHARLES MANGION:   Mela xi ħaġa hemm.  Jiġifieri li m'aħniex ċerti huwa dwar jekk l-MUS ikkontribwixxietx il-Lm50,000.  Issa jekk tathomx f’equipment jew ... 

  IS-SUR  EDWARD GAUCI BORDA:  Imma dan mhux dubju tiegħi; jien qatt ma esprimejt dan id-dubju.

  ONOR. CHARLES MANGION:  Kollox sew, imma fuq il-Lm50,000 m’aħniex ċari.  Qed nagħmel hekk ħalli wieħed ikun jista’ jiġi aktar to the point fejn  hemm l-affarijiet li jistgħu jiġu investigati.

  IS-SUR EDWARD GAUCI BORDA:  Pero’ jien qatt ma espremejtu dak id-dubju, jiġifieri qatt ma dħalt fih personali.

  ONOR. CHARLES MANGION:  Imma jien qed nistaqsi ħalli nkun naf.  

  IS-SUR EDWARD GAUCI BORDA:  Għandek id-dritt kollu.

  ONOR. CHARLES MANGION:  Skond l-istess ftehim, l-MUS kellha tħaddem, a spejjeż tagħha, żewġ gradwati bħala hatchery operators.  Dawn ġew ingaġġati min-naħa tal-kumpannija?

  IS-SUR  EDWARD GAUCI BORDA:  Iva.

  ONOR. CHARLES MANGION: U ħallsithom il-kumpannija?

  IS-SUR EDWARD GAUCI BORDA:  Iva.

  ONOR. CHARLES MANGION:  Sewwa, mela din il-kundizzjoni tal-ftehim ġiet  osservata.  Issemma ħafna l-fatt li l-gross income from the sale of 200,000 fingerling per year, kien imur għand l-MUS.

  IS-SUR  EDWARD GAUCI BORDA: Kollox kien imur għand l-MUS, imma dawn kellhom id-dritt  li jeħduhom fil-fondi tagħhom.

  ONOR. CHARLES MANGION:  Imma l-ftehim kien jgħid - aħna qed nimxu fuq il-ftehim -  li d-dħul minn 200,000 fingerling fis-sena - li jinbiegħu bi prezz miftiehem bejn iċ-ċentru u l-kumpannija - imur għand l-MUS.  Kien hemm stipulat ukoll li l-kumpannija ma kienet tkun responsabbli għall-ebda telf f'dan ir-rigward.  Jiġifieri qed ngħidu li din il-proċedura ġiet regolarment esegwita?

  IS-SUR EDWARD GAUCI BORDA:  M'għandix għaliex naħseb li  mhux hekk.  

  ONOR. CHARLES MANGION:  Barra minn hekk, klawsola 8 ta’ dan il-ftehim tgħid li ċ-ċentru ried jiggarantixxi lill-kumpannija li jkun hemm bejgħ ta’  200,000 fingerling.  Qed ngħid dan kollu ħalli ma titteħidx l-impressjoni li r-revenue  li kienet tieħu l-MUS mill-bejgħ ta' dawn il-fingerlings kienet hija xi ħaġa rregolari; dan kien skond il-ftehim.  Issa jekk wieħed jaqbilx jew le ma’ dan il-ftehim, at this stage huwa mmaterjali, il-fatt jibqa’ li l-gross revenue ta' 200,000 fingerling fis-sena li kienu jieħdu l-MUS, kien skond it-termini tat-kuntratt, u l-aktar li nistgħu nagħmlu allura huwa li nikkritikaw u nikkundannaw il-kuntratt.  

  Il-mistoqsija li wieħed għandu jindirizza hawnhekk hija jekk kienx imur revenue iktar minn dak li kien hemm stipulat fil-kuntratt.  Jekk iva, dak ir-revenue kien unaccounted for?   U jekk ir-risposta għal darb’oħra hija iva, l-MUS ma kienet tikkontribwixxi xejn għall-losses? Jien naħseb li dawn huma l-mistoqsijiet li rridu nindirizzaw ħalli  imbagħad niġu għal dak li qed jgħid l-awditur fir-rapport tiegħu.  Jien nixtieq li niffokaw eżatt fuq dak li hemm fir-rapport ta' l-awditur, ħalli mbagħad jekk tiżviluppa xi ħaġa ġdida, wieħed jistaqsi fuqha.

  IS-SUR  EDWARD GAUCI BORDA: Nispera li fhimtek sewwa ħalli nirrispondik.  Naqbel miegħek li l-kuntratt jgħid li l-gross revenue mill-bejgħ ta' 200,000 ħuta - ma jsemmix il-prezz kemm  jinbiegħu, jistgħu jinbiegħu Lm1 kull waħda u jistgħu jinbiegħu 1c - kellu jmur għand l-MUS.  Issa inti staqsejtni meta sar l-eċċess. 

  ONOR. CHARLES MANGION:  L-ewwel mistoqsija tiegħi kienet jekk qattx f'xi sena kien hemm eċċess.

  IS-SUR  EDWARD GAUCI BORDA: Lanqas għandi dubju li hemm ħafna snin li fihom inbiegħu ferm aktar minn 200,000 ħuta.

  ONOR. CHARLES MANGION: Ħalli għall-preċiżjoni nirripeti.  Jiġifieri int qed tgħid li kienu  jinbiegħu ħafna iktar minn 200,000 fingerling u l-gross revenue ta' kollox inkluż l-eċċess, kien imur kollu għand l-MUS.  Naħseb li dak huwa wieħed mill-punti li l-awditur irid jikkjarifika għaliex tajjeb li niċċarawh.

  IS-SUR EDWARD GAUCI  BORDA: U jien  jidhirli li kellu jingħata sodisfazzjon pubbliku ...

  ONOR. CHARLES MANGION:  Sur Gauci Borda, ħu paċenzja ħalli niżbrigaw.  Issa we are narrowing down għal dak li rridu niffokaw fuqu.  Irridu nidentifikaw kemm kien ir-revenue li mar għand l-MUS in excess ta’ dak li kien hemm stipulat fil-kuntratt, imbagħad ikun hemm spjegazzjoni fuqu.  Jekk m’aħniex se nagħmlu hekk, jien inħoss li se nkunu qed induru mingħajr ma naslu għall-ebda konklużjoni.  

  IS-SUR EDWARD GAUCI BORDA:  Naqbel miegħek.

  ONOR. CHARLES MANGION:  Fl-aħħar mill-aħħar aħna 'l quddiem irridu nħarsu.  Tista' allura tgħidli kemm kien l-excess revenue li mar għand l-MUS?   Imbagħad nistgħu nistaqsu lill-MUS jekk jaqblux mal-figura u x'se jagħmlu biex jagħtuhom lura lill-ministeru; wara kollox qed nitkellmu fuq żewġ entitajiet li t-tnejn huma tal-gvern.

  IS-SUR EDWARD GAUCI BORDA:  Onorevoli donnok m'intix tiftakar li l-kontroll finarzjarju kien f'idejn l-MUS, jiġifieri dawn huma affarijiet li naħseb iridu jirrispondu għalihom l-MUS.  Li  nista' nagħtik jien ...

  ONOR. CHARLES MANGION:  Imma aħna qgħadna siegħa nisimgħu, anke l-aħħar darba, li nbiegħ aktar minn dan l-ammont.  Jekk inbiegħ iktar minn dan l-ammont, irridu ngħidu li per eżempju nbiegħu 300,000 ħuta u allura r-revenue ta’  100,000 huwa unaccounted for.  Ma nafx jekk l-awditur min-naħa tiegħu  għandux aktar informazzjoni biex forsi jirrispondi għal din il-mistoqsija.  This is a very simple question.  Jekk m'aħniex ċerti fuqhom se mai nieħdu nota u nġibu l-informazzjoni preċiża.  Għadna kif ġejna informati li hawn xi rappreżentanti ta’ l-MUS u forsi jistgħu jgħidulna jekk dan l-excess revenue effettivament irċevewhx huma u jekk inhu l-każ, meta.

  THE CHAIRMAN:  Nitlob lill-Professur Ghirlando jingħaqad magħna fuq il-mejda. 

Il-Professur Robert Ghirlando ħa postu madwar il-mejda.
   PROF. ROBERT GHIRLANDO (Direttur, Malta University Services):  Il-figuri kollha qegħdin fl-accounts li ppreżentajna.  Fil-fatt jekk immorru għall-1993 naraw that there are two sets of figures.  Ħalli nibdew b'ta' isfel, dak li aħna qed ngħidulu investiment.  Dik is-sena kellna l-investiment ta’ Lm47,744 li għamilna aħna, inbiegħu l-200,000 ħuta li in that particular year ġabu Lm40,000, u kellna l-ispejjeż ta' dawk iż-żewġ operators, jiġifieri dik is-sena kien hemm surplus ta' Lm31,000.  In-naħa ta’ fuq tal-karta hemm l-extra sales - ħalli nsejħulhom hekk - fejn hemm imniżżel l-ammont li kien hemm minn sale of fish by NAC, Lm17,658, li minnhom ħadna 10%, jiġifieri Lm1,766, u dik is-sena baqa’ Lm15,892 li minnhom tħallsu l-expenditures li għamilna on behalf of the centre u baqa' bilanċ ta’ Lm1,806.  Dak il-bilanċ fil-fatt ittrasferejnih għas-sena ta’ wara, jiġifieri l-1994 fejn  kellna sale of fish by NAC, Lm15,000, u ġew jammontaw għal  Lm13,993.  At MUS we have all the documentations, our accounts are audited by Price Waterhouse Imbagħad hemm tal-pathology service.  Jiġifieri dik is-sena, minbarra l-bejgħ tal-200,000 ħuta kien hemm ....

  IS-SUR EDWARD GAUCI BORDA:  Nixtieqek terġa' tiġi għall-figura ta’ l-Lm2,755 għaliex is-subtraction tajba qiegħda.

  PROF. ROBERT  GHIRLANDO:  We can come back and report on it later. Meta nħarsu lejn l-accounts ta’ dik is-sena nsibu li fil-fatt kien hemm aktar infiq milli kien hemm dħul u allura l-bilanċ ta' l-NAC naqas.  And we keep going hekk sena wara sena.  

  Is-sitwazzjoni as at 30th September 1997 hija s-Lm47,744 investment li għamilna aħna fl-NAC, kellna niġbru Lm100,000 - fil-fatt dawn naqsu għaliex minn dakinhar ‘il hawn inġabar xi ħaġa - imbagħad hemm il-profitti għall-MUS li  ammontaw għal Lm91,933 over the six years, kemm mill-10% u kemm mill-bejgħ tal-200,000 ħuta.  L-NAC Creditors A/C li hawn imsemmi huwa l-bilanċ li baqa' favur l-NAC.  Fil-fatt dak li baqagħlna niġbru huwa prattikament il-Lm100,000 profitt li għamilna aħna, jiġfieri in terms of cash flow, l-MUS qegħdin out of pocket fuq dan il-proġett għaliex ovvjament il-Lm91,000 ma nistgħux neħduhom għaliex il-Lm100,000 għadna ma ġbarnihomx.

  THE CHAIRMAN:  Hawn aktar mistoqsijiet?  L-Onor. Pullicino.

  ONOR. GEORGE PULLICINO:  Enġinier Ghirlando, jirriżultalek jekk apparti l-flus li ħarġet l-MUS kemm bħala kapital għal xiri kif ukoll fuq ħlasijiet eċċ. - kif fil-fatt jidher hawnhekk -  l-universita' -  mhux l-MUS - ħarġitx flus oħrajn sabiex jinxtara  laboratory equipment għal dan iċ-ċentru?

  PROF. ROBERT GHIRLANDO:  Jidhirli li early in the stage, ma nafx is-sena imma żgur taħt ir-Rettur Borg Costanzi, l-universita' kienet xtrat b’madwar  Lm50,000 worth of microscopes għal-laboratorju.

  ONOR. GEORGE PULLICINO:  Jiġifieri jekk tgħodd dawk il-Lm50,000 li ħarġet l-universita’ u s-Lm47,000 li ħarġet l-MUS - li hija kumpannija ta’ l-universita’ - ssib li b'kollox l-universita' ħarġet madwar Lm97,000 għall-NAC sabiex primarjament tagħti  l-kontribut tagħha għar-riċerka li saret f'dan iċ-ċentru.  Tikkonfermah dan?

  PROF. ROBERT GHIRLANDO:  Iva, u naħseb li hawnhekk irridu nagħmlu daqsxejn ta' distinzjoni.  We have the NAC li fih l-universita' kellha interess u  investiet u xtrat dawk il-microscopes, pero’ l-MUS daħlet biss fil-hatchery, aħna qatt ma kellna x'naqsu direttament maċ-ċentru.

  THE CHAIRMAN:  L-Onor. Gatt.

  ONOR. AUSTIN GATT:  Prof. Ghirlando, ħalli nkunu ċari għaliex donnu qed nitkellmu fuq l-MUS qisha hija  xi kumpannija privata.  L-MUS hija kumpannija, hux hekk?

  PROF. ROBERT GHIRLANDO:  Iva.

  ONOR. AUSTIN GATT:  Ix-shareholders min huma?

  PROF. ROBERT GHIRLANDO:  It's 100% university.

  ONOR. AUSTIN GATT:  L-accounts ta’ l-MUS li għandna quddiemna llum kienu sigrieti?

  PROF. ROBERT GHIRLANDO:  They are audited accounts.

  ONOR. AUSTIN GATT:  L-impressjoni li ħadt jien waqt li kienet għaddejja d-diskussjoni kienet  li qisna qed nitkellmu fuq xi accounts sigrieti.

  PROF. ROBERT GHIRLANDO:  Le, xejn minn dan.

  ONOR. AUSTIN GATT:  Jiġifieri jekk kellhom joint venture ma’ l-NAC u mal-Ministeru ta' l-Ikel, Agrikoltura u Sajd, naħseb li kienu avialable għalihom hux hekk?  Ma kienx hemm xi direttiva mill-MUS biex ma tgħidulhom xejn x'intom tagħmlu?

  PROF. ROBERT GHIRLANDO: Żgur li le.  Up to 1996 sakemm kien hemm il-Prof. Agius l-NAC  ...  Jien kont naħdem ħaġa waħda mal-Prof. Agius.

  ONOR. AUSTIN GATT:   Jiġifieri nimmaġina li kontu tiltaqgħu regolarment.

  PROF. ROBERT GHIRLANDO:  Iva.

  ONOR. AUSTIN GATT:  Kontu tiddiskutu finanzi?

  PROF. ROBERT GHIRLANDO:  Niddiskutu finanzi fis-sens li l-Prof. Agius kellu l-kontroll fuq l-ispejjeż kollha li konna nagħmlu u kien irid ikun żgur li ma jaqbiżx l-ammont; fejn kien jaqbeż kien ikun għaliex kien qed jipprevedi l-bejgħ li ġej.

  ONOR. AUSTIN GATT:  Jiġifieri kontu taħdmu fuq sistema normali ta' budgeting u financial management?

  PROF. ROBERT GHIRLANDO:  Forsi a bit crude.

  ONOR. AUSTIN GATT:  Iva, imma kien hemm sistema?

  PROF. ROBERT GHIRLANDO:  Forsi l-accountants ma tantx jieħdu gost bihom għaliex I'm an engineer and Mr Ghrixti is  a biologist ...

  ONOR. AUSTIN GATT:  Pero' kien hemm sistema?

  PROF. ROBERT GHIRLANDO:  Iva.

  ONOR. AUSTIN GATT:  Allura l-ministeru, li biex ngħid hekk kien a silent partner f'dan kollu, seta' kien aware, jekk kien interessat, minn x'kien qed jiġri, hux hekk?

  PROF. ROBERT GHIRLANDO:  Nassumi li iva, imma r-relazzjoni tiegħi kienet mal-Prof. Agius.

  ONOR. AUSTIN GATT:  Ovvjament, pero' intom qatt ma kellhom xi problema biex tagħtu lill-ministeru l-accounts, hux hekk?

  PROF. ROBERT GHIRLANDO:  Ma naħsibx.  Fil-fatt at one stage anke stedinna lis-Sur Gauci Borda biex jekk irid jibgħat l-awdituri tiegħu għandna, seta' jagħmel hekk bil-liberta' kollha.

  ONOR. AUSTIN GATT:  Intom għaliex dħaltu għall-hatchery?

  PROF. ROBERT GHIRLANDO:  L-istorja bdiet way back in 1991 meta l-Prof. Agius ried jibni hatchery on an experimental basis.  Huwa kellu bżonn Lm100,000 biex jagħmel il-proġett, imma kellu biss Lm50,000 mill-ministeru u allura ried isib Lm50,000 oħra.  Ġie għandna, u peress li l-għan ta’ l-MUS kien proprju li tinvesti in this kind of technology, transfer and building ... Fil-fatt kien interessanti li, per eżempju, il-Management Efficiency Unit (MEU) fir-rapport tagħhom jgħidu li this agreement was all one sided towards MUS.  

  Fil-fatt l-ewwel karta li kien ippreżentali l-Prof. Agius fejn konna għamilna erba' figuri kien hemm li hu kien qed jippjana li jbiegħ 400,000 ħuta u kien qed jaħseb li l-ispejjeż kienu se jkunu ta’ madwar Lm16,000.  Allura qisu qasam kollox min-nofs, qalli "200,000 ħuta għalik, Lm8,000 oħroġhom int imma oħroġhom in the form of two operators għaliex għall-MUS hija daqsxejn iktar faċli li timpjega n-nies milli għal dipartiment tal-gvern u għall-NAC". U dan kien il-bażi ta' dak l-agreement.  Jekk jinteressakom jien għandi a 10 page report li kont ktibt lill-Onor. Evarist Bartolo sena ilu fejn spjegajtlu l-istorja kollha.  Qed ngħaddi kopja ta' dan ir-report lill-Membri.

  ONOR. AUSTIN GATT:  Xtaqt nagħmel rimarka waħda biss.  Naqbel mas-suġġeriment li għamel l-Onor. Mangion u fil-fatt ħadnih mal-ewwel li jkun hawn rappreżentant ta' l-MUS waqt il-laqgħa, pero’ naħseb li jkun utli wkoll li nisimgħu  x'għandu xi jgħid il-Prof. Agius dwar dan. 

  PROF. ROBERT GHIRLANDO:  Jekk tippermettuli nixtieq ngħid li ħadt gost nisma' lill-Onor. Mangion isemmi żewġ dipartimenti tal-gvern għaliex f'dan ir-rapport li għadni kemm tajtkom kopja tiegħu kont proprju għidt - għaliex kienu allegazzjonijiet ta' misappropriation - li “seen in this light, the whole affair becomes an internal squabble for funds...”. Jiena dejjem hekk rajtha.

  IS-SUR EDWARD GAUCI BORDA:  Bħala civil servant żgur li ma naqbilx li għandu raġun.

  THE CHAIRMAN:  Jekk jista' jkun ma ngħaddux kummenti at this stage.

  ONOR. JOE CILIA:  Ovvjament din hija kwestjoni li jidħlu fiha konċetti ta' accountancy u għalhekk naħseb li l-awditur aktar għandu l-expertise biex jidħol fihom minna, pero' nixtieq nikkummenta rigward id-dokumenti li huma ftit voluminużi u li waslu għandi llejla stess u kelli noqgħod narahom issa waqt li għaddejjin b'din id-diskussjoni.  Jien nixtieq li dokumenti bħal dawn jaslu għadna ftit qabel ħalli b'hekk ikollna żmien biżżejjed biex narawhom sew.  

  Minn dawn id-dokumenti jidher li saru żewġ agreements, wieħed fid-29 ta' Mejju 1992 u ieħor fl-1 ta' Awissu ta' l-istess sena, li finalment wieħed irid joqgħod fuqhom biex jara min għandu raġun. Jien nixtieq nistaqsi jekk itteħditx xi forma ta' legal advice, kemm min-naħa ta' l-MUS kif ukoll min-naħa tal-ministeru minn dawk in-nies li dehru fuq dawn id-dokumenti.  Qed nistaqsi dan għaliex kemm mill-kummenti li għamel l-Attorney General kif ukoll minn dawk lil saru minn Dr. J. Brincat fil-kapaċita' privata tiegħu, it-tnejn qablu li dawn l-agreements huma nulli.  

  Ħaġa oħra li wieħed jinnota mir-rapport tal-pulizija huwa l-kumment li hawn li jgħid li:  "During li police investigations no records were found of any examination of the books of the NAC by the Auditor General".  Nixtieq forsi nisma' kummenti min-naħa ta' l-awditur dwar dan.  

  Hemm agreement ieħor tal-Prof. Agius li sar fis-6 ta' Marzu 1989, li fih hemm klawsoli li jgħidu li "he will act in all respects according to the instructions or directives given to him by the Minister, or by a senior Government official delegated for the purpose by the Minister.".  Jien xtaqt li kieku jkollna ftit elaborazzjoni dwar jekk dan kienx iseħħ jew le għaliex jekk inhu hekk ovvjament in-nies involuti jridu jgħidulna naqra aktar.  Fl-istess agreement hemm imniżżel ukoll li "the Adviser shall conform to general government rules and regulations in force from time to time".  Finalment jidher li nkitbet ittra fit-23 ta' Novembru 1998 mill-permanent secretary lill-Awditur Ġenerali fejn għamel diversi allegazzjonijiet anke dwar nies li tħallsu mill-personal cheque book ta' xi individwi, liema individwi jissemmew fl-istess ittra. Jien nixtieq nisma' ftit mingħand l-Awditur Ġenerali jekk kienx hemm xi follow up minn Novembru 1998 'il hawn fuq din il-kwestjoni.

  THE CHAIRMAN:  Is-Sur Galea.

  IS-SUR JOSEPH G. GALEA:  Mill-pubblikazzjoni tar-report kulma nista' ngħid huwa li peress li kien hemm dispute, l-awditur kellu jibqa' barra mill-kwestjoni.  Pero' xi ġranet ilu għamilna sett ta' domandi lill-Permanent Secretary fil-Ministeru ta' l-Agrikoltura u Sajd fejn talbnih jagħtina statement ta' xi dħul u ħruġ kien hemm kull sena, u għamilna anke sett ta' domandi lilhom biex minn hemmhekk issa nkunu nistgħu naraw kemm l-uffiċċju tiegħi jista' jidħol fil-kwestjoni.  Għaliex  hawnhekk qed nitkellmu fuq operat ta' dipartiment - li bi dritt u bl-awtorita' kollha nidħlu fih - li jinkludi fih operat ta' terzi li għalkemm jinvolvu fondi pubbliċi u allura jista' jidħol fihom l-awditur, s'issa kienu qed jikkorrispondu direttament huma   mal-ministeru.

  ONOR. JOE CILIA:  U rigward nuqqas ta' records ta' l-Awditur Ġenerali li jissemma fir-rapport  tal-Pulizija?

  IS-SUR JOSEPH G. GALEA:  Aħna ma ltqajniex ma' affarijiet li deheru li kienu każi ta' frodi.  Irregolaritajiet kien hemm għaliex sibna li l-kuntratt, kif qal sewwa s-segretarju permanenti, deher li ma kienx ibbażat fuq dak li suppost isir bil-permess ta' l-awtorita' konċernata tal-Ministeru tal-Finanzi, pero' ma ltqajna ma' ebda każ ta' irregolarita' bordering on fraud. 

  THE CHAIRMAN:  Il-Prof. Ghirlando.

  PROF. ROBERT GHIRLANDO:  Mr Chairman, xtaqt ngħid li mad-dokumenti li għadni kemm ippreżentajtilkom hemm żewġ ittri, waħda ta' l-Attorney General u l-oħra tal-Prof. Refalo fejn it-tnejn qed jikkonfermaw li l-agreement tad-29 ta' Mejju, 1992 - li fil-fatt kien miktub mill-Prof. Refalo - huwa validu.

   ONOR. JOE CILIA:  Just for the records irrid ngħid li mill-korrispondenza li ngħatajna joħroġ ċar li kemm l-Attorney General kif ukoll Dr. J. Brincat - li ma tqabbadx mill-MUS imma mill-entita' l-oħra -  qed jgħidu li l-ftehim huwa null.

  PROF. ROBERT GHIRLANDO:  Imma mbagħad wara li daħal fiha l-Prof. Refalo, l-Attorney General biddel l-opinjoni u fil-fatt kitbilna "any inconvenience caused is regretted". 

  THE CHAIRMAN:  L-Onor. Gatt.

  ONOR. AUSTIN GATT:  Jista' s-Sur Galea jikkonferma li rċeva ittra mingħand il-Prof.  Agius wara l-pubblikazzjoni tal-kummenti li hemm fir-rapport?

  IS-SUR JOSEPH G. GALEA:  Iva, irċevejtha xi ġranet ilu, tlieta jew erbat ijiem ilu.

  THE CHAIRMAN:  L-Onor. Pullicino.

  ONOR. GEORGE PULLICINO:  Jista' jkollna kopja ta' dik l-ittra?

  IS-SUR JOSEPH G. GALEA:  Nista' ngħaddilkom kopja, pero' bħalissa m'hijiex qiegħda għandi.

  THE CHAIRMAN:  Tista' tibgħat kopja tagħha lis-segretarja tal-kumitat ħalli din tiġi ċirkolata lilna.  Hawn iżjed kummenti?  L-Onor. Hyzler.

  ONOR. GEORGE HYZLER (Segretarju Parlamentari):  Frankament jiena jinteressani minn x’inhu jiġri llum, fis-sens ta’ jekk inbidlux il-proċeduri partikolarment dwar il-bejgħ tal-ħut.  Dan qed isir b'sistema ta' direct sales jew b’xi sistema oħra?  X'imkien kont qrajt li inti, Sur Gauci Borda, kont tippreferi li joħorġu by tender.  

  IS-SUR EDWARD GAUCI BORDA:  Il-kwantitajiet żgħar li nipproduċu fiċ-ċentru m'humiex xi ammonti komdi li l-fish farms jixtru għaliex dawn jixtru mijiet ta' eluf u l-hatchery li għandna aħna m’hijiex kbira daqshekk li tipproduċi dawk l-ammonti.  Hemm fish farm wieħed li wara li aċċertajnih li konna se nagħmlu l-grading, jekk ikun se jordna kwart ta' miljun, jieħu 50,000 minnhom mingħandna, basta nagħtuhomlu ta' daqs tajjeb.

  THE CHAIRMAN:  L-Onor. Pullicino.

  ONOR. GEORGE PULLICINO:  Jiġifieri nifhem sew li inti għidt li l-ammont li jipproduċu l-NAC m'huwiex kbir?  Nifhem sew ukoll li inti qabel kont tikkonsidra li  200,000 ħuta kienu ħafna u  issa qed tgħid li l-ammont m'huwiex kbir?

  IS-SUR EDWARD GAUCI BORDA:  Jien diġa’ pprovajt nispjegalek li mhux il-200,000 ħuta kollha jkunu tajbin u jkun żball li lill-fish farm tibagħtlu kollox għaliex ħsara jkollu, u jgħidu li ħsara kellhom. Fil-fatt dawn baqgħu jixtru mingħandna għaliex qed nagħmlulhom il-grading.  Jiġifieri dak iż-żmien kienu jagħtuhom il-ħut kollu u llum noqogħdu attenti li nagħmlulhom il-grading, jiġifieri ngħadduhom minn speċi ta’ passaturi.

  ONOR. GEORGE PULLICINO:  Imma qed nifhem sew li meta l-affarijiet kienu ħżiena ...

  IS-SUR EDWARD GAUCI BORDA:  Kienu jsiru hekk, issa ħżiena u m'humiex ...

  ONOR. GEORGE PULLICINO:  Mela meta l-affarijiet kienu jsiru “ħżiena”, inti tassumi li l-produzzjoni kienet ta' 200,000 fingerling fis-sena u issa qed tgħid li l-bejgħ huwa ammont żgħir?  X'ġara?   X'wassal għal din id-differenza?

  IS-SUR EDWARD GAUCI BORDA:  Qabel, il-ħut li kienu jipproduċu l-NAC  kien jeħodhom kollha l-klijent preżenti li għandna, u jekk ma gidbulix, jgħiduli li dak kien żball li kienu qed jagħmlu għaliex kif għidtlek, il-ħut irid ikun jew bejn wieħed u ieħor indaqs, jew xejn.  Aħna aċċertajnihom li se jkunu ndaqs.  Il-fish farms l-oħra ma jinteressahomx.

  ONOR. GEORGE PULLICINO:  Jiġifieri qabel kellek kumpannija kummerċjali - mhux l-MUS - li skond inti kienet tixtri 200,000 ħuta u baqgħet tagħmel hekk sena wara sena bi żball.  Imbagħad f'daqqa waħda ...

  IS-SUR EDWARD GAUCI BORDA:  Kienu jixtru l-ħut kollu li kien hemm.

  ONOR. GEORGE PULLICINO:  Jiġifieri kien hemm kumpannija kummerċjali li tant kienet irresponsabbli u diżorganizzata li kienet tixtri 200,000 ħuta fis-sena, imbagħad indunaw li sar żball u issa l-bejgħ tant huwa ftit li kważi m'hemmx għalfejn toħroġ tender.  Imma jekk qabel kien hemm 200,000 ħuta li kienu jinbiegħu, tista’ mingħajr ma tgħidli l-ammont li qed jinbiegħ, tgħidli x'inhi l-produzzjoni llum?

  IS-SUR EDWARD GAUCI BORDA:  L-aħħar ċiklu kien ta’ 200,000 ħuta, jiġifieri 800,000 ħuta f’sena.

  ONOR. GEORGE PULLICINO:  Kemm kienet il-produzzjoni fl-1998?

  IS-SUR EDWARD GAUCI BORDA:  Nista' ngħidlek kemm kienet fis-snin ta' qabel ukoll jekk trid.

  ONOR. GEORGE PULLICINO:  Jien staqsejtek dan qabel, imma ma kellix risposta.

  IS-SUR EDWARD GAUCI BORDA:  Hawnhekk sa l-1997 għandi.  

  ONOR. GEORGE PULLICINO:  Jiġifieri fl-1998 kien hemm produzzjoni ta' 800,000 ħuta u minn dik il-produzzjoni qed jinbiegħ ammont żgħir.

  IS-SUR EDWARD GAUCI BORDA:  Le, m'iniex qed ngħid li qed jinbiegħ ammont żgħir.  Bħalissa jien għandi Lm90,000 li għad irrid niġborhom.   Qatt ma rajnihom Lm90,000 hemm fuq!

  ONOR. GEORGE PULLICINO:  Fl-1998, mill-produzzjoni ta’ 800,000 ħuta kemm inbiegħ?

  IS-SUR EDWARD GAUCI BORDA:  Bl-amment ma niftakarx.

  ONOR. GEORGE PULLICINO:  Qed tgħid li l-ammont li nbiegħ tant huwa żgħir li inti tħoss li m'għandux joħroġ by tender.  Kemm kien l-ammont?

  IS-SUR EDWARD GAUCI BORDA:  Nistgħu nfittxulek din l-informazzjoni u nagħtuhielek.

  Mr Chairman, jimporta sadanittant nagħmel statement?

  THE CHAIRMAN:  Jiddependi n-natura tiegħu x'inhu.

  IS-SUR EDWARD GAUCI BORDA:  Mr Chairman, irrid ngħid li jiena fuq il-fingerlings imkien ma daħħalt l-awtoritajiet biex jaraw kemm ipproduċejna.  L-awtoritajiet daħħalthom fuq affarijiet li jien deherli li kienu rregolari, bħal per eżempju, li l-ħaddiema ta' l-NAC jitħallsu baxx baxx minn terzi persuni -  lanqas l-MUS ma jafu bihom - li fish farm iħallas lill-impjegati ta' l-NAC u li l-pulizija temmen l-interpretazzjoni għaliex dak il-fish farm għamilnilu riċerka u baqagħlhom grat.  Għal dik ir-riċerka kienu ħarġu 157,000 ħuta li l-MUS ma daħħlet l-ebda sold tagħhom u naturalment lanqas aħna ma daħħalna.  Kieku dan il-ħut inbiegħ, dak iż-żmien kien iġib Lm22,000.  Il-ħaddiema ħadu bonus mingħand dak il-fish farm baxx baxx; il-pagament ma jidher imkien.  Daħħalt l-awtoritajiet ukoll fuq affarijiet bħal li l-ħaddiema tal-gvern jitħallsu direttament mill-MUS meta l-ħaddiema tal-gvern jitħallsu mit-Teżor u biex jitħallsu dirett jaqtgħulhom 15% għaliex jikklassifikawh bħala part-time job ma' l-NAC.  F'dawn l-irregolaritajiet jiena dħalt u stennejt li niġi nirrispondi fuqhom illum.

  THE CHAIRMAN:   Il-mistoqsija li jmiss se tkun l-aħħar waħda għal-lum  għaliex diġa' saru d-8.50 p.m..  Naħseb li jkun tajjeb li nerġgħu niltaqgħu bħal-lum ħmistax  - il-ġimgħa d-dieħla hija festa - u jkun opportun  li nistiednu lill-Prof. Agius jattendi għal din il-laqgħa.

  ONOR. GEORGE HYZLER:  Mr Chairman, jiena m'għandi l-ebda diffikulta' li ngħaddi dawn it-tip ta' serati b'dan il-mod, pero' frankament naħseb li qegħdin ngħumu f'baħar fejn qegħdin agħar mill-fingerlings bil-ħut ikbar idur magħna.  Jien  ma naħsibx li dan huwa l-mod kif nagħmlu skrutinju ta' dan it-tip ta' affarijiet.  Qegħdin infajru figuri bl-addoċċ u mtlejna karti mingħajr lanqas nafu kif spiċċaw quddiemna.  Ir-rapport ta' l-awditur fih 15-il linja dwar dan is-suġġett u qed nagħmlu ġuri ma jispiċċa qatt.  Jien m'iniex qed ngħid li ma jimmeritahx, biex inkun ċar, imma ma naħsibx li dan huwa l-mod kif nittrattawh.

  THE CHAIRMAN:  Dment li l-Onor. Membri, anke wieħed minnhom biss, ikollhom xi queries x'jittrattaw dwar affarijiet li huma marbutin ma' finanzjament pubbliku, naħseb li d-dibattitu għandu jibqa' sejjer.  

  ONOR. GEORGE HYZLER:  Jiena sempliċement qed nissuġġerixxi li nsibu mod aktar addattat kif ngħumu f'dan il-baħar, għaliex niddubita jekk is-Senat Amerikan huwiex qed jiskrutinja l-andamenti iżjed eċitanti ...

  THE CHAIRMAN:  Jiena nappella biex ikun hawn daqsxejn self regulation min-naħa ta' kull wieħed minna, pero' fl-istess ħin lanqas irrid nagħmel ċerta ċensura fuq il-membri preżenti dwar il-punti li jixtiequ jqajmu.

  ONOR. GEORGE HYZLER:  Jien qed nipprova nkun iżjed kostruttiv biex forsi naslu.

  THE CHAIRMAN:  Jien napprezza li għad baqa' ħafna xogħol xi jsir anke fuq dan ir-rapport - illum qlajna għalxejn għat-tieni darba l-uffiċjali tal-Ministeru ta' l-Edukazzjoni - pero' nerġa' ngħid li jiddependi minn kull wieħed minna preżenti hawnhekk kif se nestendu d-dibattitu nnifsu. Jien naħseb li diġa' għamilna ammont sostanzjali ta' ħin fuq dan is-suġġett u għalkemm issa d-dibattitu se jiġi estiż għal bħal-lum ħmistax, nappella li nkunu kemm jista' jkun to the point  ħalli nkunu nistgħu ngħaddu għal dekasteru ieħor għaliex naħseb li dan huwa l-iktar dekasteru li qattajna ħin fuqu, lanqas fuq il-Ministeru tal-Finanzi ma ħadna  daqshekk ħin.

    ONOR. CHARLES MANGION:  Biex ngħaqqad ftit anke ma' dak li qal l-Onor. Hyzler, huwa possibbli, Sur Gauci Borda, li l-punti li tixtieq tqanqal inti bħala punti ta' irregolarita' tibgħathomlna f'forma ta' bullet points ħalli nikkonċentraw fuqhom?  Pero' jridu jkunu għandna qabel biex ma nispiċċawx litteralment ngħumu fil-hatcheries u barra l-hatcheries.  Jekk ikollna dawn il-bullet points aħna nkunu nistgħu nagħmlu mistoqsijiet speċifiċi u niżbrigaw il-proċedura.  Jekk tista' tibgħat lis-segretarja tal-kumitat sa l-aħħar tal-ġimgħa dawn il-bullet points li tixtieq tissolleva, aħna nkunu nistgħu nagħmlu l-mistoqsijiet fil-preżenza tal-partijiet konċernati u jkollna r-risposti.

  ONOR. GEORGE HYZLER:  Jien nispera li ssir xi ħaġa forsi aktar organizzata b'mod iżjed effettiv.  Mr Chairman, għad-domanda li għamilt dwar il-proċedura tal-bejgħ tal-ħut għad m'għandix risposta, ma nafx jekk hijiex se tibqa' recorded imbagħad tingħata r-risposta darb'oħra.  Jien xtaqt inkun naf jekk fil-każ tal-bejgħ tal-ħut hijiex qed tiġi segwita l-istess proċedura li kien hemm qabel jew jekk tbiddlitx.  Jiġifieri fhimt tajjeb li qed jinbigħ kollox lil kuntrattur wieħed?

  IS-SUR EDWARD GAUCI BORDA:  Qed jinbiegħ lill-istess kuntrattur li kellna qabel basta jkollu l-garanzija li nagħmlu l-grading.

  ONOR. GEORGE HYZLER:  Pero' inti għidtilna li qabel kien ikun hemm diversi kuntratturi li jixtru.

  IS-SUR EDWARD GAUCI BORDA:  Le, l-istess wieħed.

  ONOR. GEORGE HYZLER:  U mhux by tender imma by direct allocation?

  IS-SUR EDWARD GAUCI BORDA:  Iva, għaliex il-fish farms l-oħra ma jridux jafu.  

  THE CHAIRMAN: L-Onor. Pullicino, l-aħħar mistoqsija.

  ONOR. GEORGE PULLICINO:  Jiena se nagħmel mistoqsija fuq xi ħaġa li diġa' ssemmiet biex kemm jista' jkun għad-darba li ġejja jkolli risposta.  F'paġa 113 tar-rapport uffiċjali ta' l-aħħar laqgħa hemm li "il-gvern fl-1996, apparti l-vot kapitali, kien alloka Lm181,000 lin-NAC".  Jista' xi ħadd jindikali taħt liema vot  tidher din iċ-ċifra fl-estimi ta' l-1996?

  IS-SUR EDWARD GAUCI BORDA:  M'għandniex dawk l-estimi hawnhekk, pero' niċċekkjawlek u nagħtuk risposta darb'oħra.

  THE CHAIRMAN:  Naħseb li nistgħu naġġornaw il-laqgħa għal nhar l-Erbgħa, 17 ta' Frar, meta nkomplu niddiskutu dan il-Ministeru, flimkien mal-Ministeru ta' l-Edukazzjoni. Nirringrazzjakom. 

